
 Twasàkidila, mwanèètù. Twasàkidila. Twìnyikààyi mitù
yètù mpindyewu bwà mwâkù wà disambila. Nènku nè mitù

yètù miinyika, ndi ndìkonka nè mbanganyì bàdì baswè bwà
kubàvùlukabò mu disambila, cìmanyìshaayi ànu ku dyela dyà
cyanza cyènù muulu.
2 Taatù wetù wa mu Dyulu, tudi tulwa nè didìpwekesha
dyônsò Kûdì, Mukalenge, biikàle tujìkula nè katwèna
bakùmbànyìne kulwa to. Kàdi bwalu Yesù mmutùsebèèle
njila nè mmufutè mushinga, ki bwà cinyì, tudi mwà kulwa nè
bukìtù bwônsò ku Nkwasa wa ngâsà, mu cikondo cyà lukèngelu.
Nènku mpindyewu, Mukalenge, bu mutùdì kaaba aka bwà
kuleeja Èvànjeelìyò, mabanji àdì kaàyi kondola kumana à
Kilistò, tudi Neebè dijinga, Mukalenge.
3 Nènku nkufwànyìne kwikala kampàndà musòmbe kaaba
aka, Taatù, Ûdì uswa kulongesha mu mùshindù munène,
bwà Wafwànyina kumutumakù mwaba kampàndà, ku mudimu
munène Ûdì mupàngàdìke. Ndi ndòmba, Taatù, bwà nè
byôbì nànku, dilòòlò edi, bwà nè, kiipàcìlà Kèèbè kǔlè. Nè
tùkwàcìshèku patùdì tudìtwàla Kûdì bwà mudimu apa.
4 Mpindyewu, Wêwè wamònu byanza byônsò, nè ucìdi
mutàngìle ebi bìdì byela muulu abi. Wêwè ngudi mumanyè cìdì
mu lukèngelu. Nènku ndi ndòmba bwà Wêwè kucìkùmbaja,
Taatù. Ndi ndàmbula disambila dyànyì pàmwè nè disambila
dyàbò, nè majinga àbò nè majinga àànyì, pa Cyoshelu cyà
ngôlò mwaba wùdì mulàmbù wètù wùsanganyiibwa dilòòlò
edi. Mu Dînà dyà Mukalenge Yesù, tudi tulòmba bwà Wêwè
kutùcìbwilakù Dyâmpà dyà Mwoyi, mu Dîyì Dyèbè. Amen.

Nudi mwà kusòmbaayi.
5 Nùmfwìlaayikù luse bwà mûndì mulwe pashììshe ndambù,
mvwa ànu muumvwe nè dilòòlò edi tuvwa ànu—ànu pashììshe
ndambù, masangisha mmatwàdìje ànu pashììshe ndambù.
Nènku netwìpidije, nè kupàtuka ànu nè lùkàsà nè mwètù
mwônsò. Mpindyewu tudi baswè kuseemena ku Dîyì, dilòòlò edi,
nè byônsò bìdì munda mwètù.
6 Ndi mumanyè nè nudi kaaba aka, nwênù, bàmwè bàà ku
bimbi balenga bàà misambu bândì…Mel Johnson, cileejilu,
ûndì mumanyè nè mmusòmbe kaaba aka. Ndi mumulòmbe
bwà kutwìmbilakù, musambu wûndì ncìyìku mwà kuumusha
mu meeji àànyì awu. Ntu ku musangu nè ku musangu ànu
ngwìmbila mu matàma, wà nè: “binsònji bìpweka” awu. Ntu—
ntu muwùnange. Nènku ndi ngèèla meeji nè yêyè neàtwimbìlè,
ku didyà dyà dìndà dyà Beena Kantu-ku-byanza, anyì mwaba
kampàndà.

7 Jim, ndi muswè wìkalè mutwìshììbwe bwà kuwùngangacila.
Nènku nwênù nè mukàbà mukesè wà mêyì, wùnkwàcìlaayimù,
wà pabwàwù, bwalu bânà bàànyì mbaswè kuwùmvwa. Pàdì
maalu àntondakù ndambù, ndi—ndi—ndi ngùtèèleja, wùdi
wènza nè ndyǔmvwèku bîmpè, bwà kutèèlejaku ngimbìlù
mulenga awu. Nènku, Billy, ntu mbwela mu bîrò kuntwaku,
nè yêyè ùtu misangu yônsò ànu nè mikàbà yà misambu ayi
kacya yàngatangana dîbà dyônsò, nènku ndi ngèèla meeji nè bìtu
bìmwambulwishakù ndambù.
8 Nudi bamanyè’s, kùdi cintu kampàndà pa bìdì bìtàngilà
musambu, wùdi nè bukolè munda mwàwù. Twêtù bônsò tudi
bamanyè aci. Tudi—tudi bamanyè aci. Nwamònu anyì? Mbwena
kwamba nè, tàngilààyi cilwilu, pàdìbo bìmbamisambu nè bìmba
mìjikì apu’s. Nutukù bamanyè nè diseemena dyà ku mvità, mu
cilwilu cyà Nzambì, cìtu dyàmbedi ku mìjikì anyì? Bimbi bàà
misambu bàvwa bàpìta kumpàlà kwà mushèètè wà cipungidi,
bènda bàcyònkomoka nè bìmba misambu; pashììshe mushèètè
wà cipungidi wùlonda; nè pashììshe mvità. Ncyà bushùwà. Pa
nànku, ke diseemena dijaalàme ndyôdì adi.
9 Nènku ke bwà cinyì tudi tulwamu disangisha dilòòlò. Citùdì
twenza ncinyì? Twimba miyengà yà Mukalenge; nè pashììshe
Mushèètè wà cipungidi, Dîyì, kubala Dîyì; nè pashììshe mvità,
dîbà adi tudi—tudìtwamù. Pa nànku màbèndelè manène àdi
àpeepa, dilòòlò edi; Dînà dyà Yesù Kilistò, bwà Mukalenge
Nzambì wàmòna mwà kubàndishiibwa, mwena lukunà kuyayè
bìmpàmbâmbà.
10 Nènku, Nzambì, àngatè bucìmunyi dilòòlò edi, nè àsungilè
misùùkà, òndopè babèèdì nè beena ntàtu; àfikishè aba, bàdì
bazengèle nè biinamija panshì abu, ku dibàndisha mitù yàbò nè
kucyònkomoka, àDìpetèle butùmbi bunène. Bwalu tudi tulòmba
nùnku mu Dînà dyà Mukalenge Yesù.
11 Ndi muswè bwà nùbuululèku, dilòòlò edi, naanyì pàmwè,
panwìkalà nè Bible wenù, nènku misangu mikwàbò bantu
bàtu ànu bàfùnda mifùndu mikesè yìtù bambi bààkulapù ayi.
Kale wàwa mvwa mwà kuyìvùluka nè lùkàsà lwônsò, ncìyì
nànsha muyìfùnde to. Kàdi paanyimà pàà mêmèmumanè kupìta
bidimu makùmi àbìdì nè bìtaanu, mòna’s, kùkaadi ndambù wa
ngondo,Ndi nswa kwamba bwàmusangumwibîdì’s, nè pa nànku
bìdi bìtàmba kunkolela ndambù bwà mêmè kuvùluka. Ndi nè
bibangu bivùle byà ku mvità. Nènku patùdì twenda tukola apa,
katwèna ànu twela meeji mutùvwà nè ciibidilu cyà kwela amu
to, nènku ndi nè…Pândì ntàngila Mufùndu nè mmòna, dîbà adi
ndi mvùluka cìdì cyena-bwalu.
12 Tùbuululààyi mu Yoshùwà, nshapìtà wa 10, tùbangilààyi
kubala ku mvensà wa 12.

Pashììshe Yoshùwà wàkaakula nè MUKALENGE mu
ditùkù dìvwà MUKALENGE mufìle beena Amòlà kumpàlà

kwà bânà bàà Izàlèèlà, ke kwambayè ku mêsù kwà
Izàlèèlà nè: Wêwè dîbà, imànyìnà pa Gibèònà; nè…
Ngondo, pa cibandabanda cyà Ayàlònà.

Nènku dîbà dyàkiimana tèndê, nè ngondowàkashààla,
too nè pààkasombwela bantu beena lukunà bààbò. Eci
kî ncifùndììbwekù mu mukàndà wà Yashèèlà anyì? Pa
nànku dîbà dyàkiimana tèndê munkacì mwà dyulu, nè
kadyàkalwijakajakù bwà kubwela to bu munda mwà
ditùkù dijimà.

Nènku kakùvwa ditùkù nànsha dìmwè bu dyôdì adi
kumpàlà kwàdì anyì paanyimà pààdì, dyàkatèèlejàku
MUKALENGE dîyì dyà muntu to, bwalu MUKALENGE

wàkalwangeena Izàlèèlà mvità.
13 Mukalenge àsàkidilèku mabènesha Èndè ku dibala dyà Dîyì
Dyèndè. Ndi muswè kupàtulamù cyena-bwalu bwà tusunsa
tutwè ku makùmi àsàtù, bu mêmè mwà kucìlamina mu ntàntà
awu nè: Cidìkà. Kukwàtamudimu nèmwâkù ànu ùmwèpelè awu
nè: Cidìkà.
14 Mpindyewu bilondèshìle Webster, cidìkà cìdi “cintu
kampàndà cìdì cìmwèka cyà kabàyì mwà kwitabuujaku to,
kàdi pààcì cilelèlà,” ki bwà cinyì cidìkà dîbà adi ncifwànyìne
kwikala cintu cyà mwomùmwè nè cishìmà. Cidìkà mpàdì cintu
kampàndà cìdì—cìdì cìmwèka bu nè kacyèna mwà kwikalakù
to, ku dimanya dyà—dyà mu meeji à buntu; ncyà kabàyì mwà
kwitabuujaku to nànsha kakesè, kàdi pààcì’s ncijaadìkììbwe
nè ncilelèlà. Mpindyewu, cishìmà ncifwànyìne kwikala cintu
cìmwècìmwè aci, bwalu cishìmà kacyèna mwà kumvwijiibwa
to. Cishìmà ncintu kampàndà cìdì cyènzeka, kàdi kùyì mwà
kucyùmvwija to, cìdì cìcìvwija cidìkà. Ncyà kabàyì mwà
kwitabuujaku to, kàdi pààcì ciikàle bulelèlà.
15 Mpindyewu, bantu leelù ewu, bààbûngì bàà cyena-leelù,
bàdi bììtabuuja nè matùkù à bishìmà àkaadi mamanè kupìta.
Kabèènakù bììtabuuja nè kùdi cintu pààcì nè—nè ncishìmà to.
Kàdi, nànsha nànku, mêmè ndi ngììtabuuja nè buloba mbûle
tèntè nè bishìmà. Ndi ngììtabuuja nè cidìkà cìtukù ànu misangu
yônsò.
16 Cileejilu, ndi ngììtabuuja nè cidimba cyônsò cìdì ciledììbwe
cyàkàbìdì cyà Mubidi wà Kilistò ncidìkà mu cyôcì ciinè.
Ndi ngììtabuuja nè yônsò wa kunùdì nwênù ba-Méthodistes
nè ba-Presbytériens nè ba-Luthériens, bàvwà kacya kanùyìku
bânjì kulabula dibàtiiza dyà Nyumà Mwîmpè abu, bàvwà mu
èkèleezìyà kampàndà wa mmwènekelu wa kwîsùkwîsù uvwa
kàyì wìtabuuja Dilediibwa dipyadìpyà dishùwashùwâlè to, kàdi
baakìdìle mpindyewu dibàtiiza dyà Nyumà Mwîmpè, ncileejilu
cipwàngàne cyà cidìkà. Bwalu, cintu kampàndà ncikwenzèkèle,
cìdì cishintùlùle buumùntù bwèbè bujimà, nè muntu kanà

yônsò ewu mmufwànyìne kutàngila aci nè kumanya cìdì cidìkà:
ncishìmà.
17 Aci cyôcì kacìyì cyenzèke to, kwêna mwà kwikala mwena
Kilistò to. Kùdi nè cyà kwikala cidìkà, bwà wêwè kulwa
mwena Kilistò. Bwalu, muntu nànsha umwe kêna mwà—kêna
mwà kushintulula nyumà kampàndà mu muntu, nè kumupèèsha
Dilediibwa dipyadìpyà to, pa kuumusha Nzambì. Nzambì
nkààyendè ke Umwèpelè udi mwà kucyènza. Nènku’s ncishìmà
mùshindù wùdì Nzambì mwà kwangata ngeelèlù wa meeji wa
muntu, nè ngeenzèlù yèndè yà maalu, nè nsòmbelu wendè,
nè byônsò, kàdi kubìshintulula kubyùmusha ku cyàkadìbi,
kubìfikisha ku cìdìbi mwà kwikala, cìdìYe mwà kubìvwija.
18 Cileejilu, kwěnjì ndambù wa matùkù, bàvwa bambììkìle
mu—mu cyalu, anyì mu—mu kaacintu kampàndà kakesè kàvwà
munkacì mwà kwenzeka. Kwàkadi nsongààlùme mwîmpè,
mwânàwa balùmewamaalumalenga wa dikèma, ùvwa ùpàtuka
nè mwânà wa bakàjì kampànda mutekète, mwânà wa bakàjì
mutekète wa maalu malenga wa dikèmà wa mu dîkù kampànda
dilenga. Kemwânàwa balùme ewu, dyàkàmwè, kupetayemeeji à
mùshindù kampàndà, nè kwasayè ànu lwendu kuya biyidi. Ùvwa
mwenzèle mwânà wa bakàjì mutekète awu cintu kampàndà cibì,
ànu bu kumulaya bwà kwenza cintu kampàndà kàdi pashììshe
kubènga kucyènza. Kàdi pamutù pàà kulwa kùdì mwânà wa
bakàjì awu nè kulòmba luse, mùvwà muntu mu—mukàlàngà nè
cyà kwenza, yêyè, aci kacìvwa ànu munda mwèndè bwà kwenza
nànku to.
19 Ke taatù nèmaamù kumbììkilabòmu cyalu, bàmba nè: “Tudi
tujingakù kumanya cìdì kacìyì cyènda bîmpè nè mwanèètù wa
balùmè ewu.”
20 Mpindyewu, kî mbipeepèle bwà kwenza to mîngà misangu,
kàdi udi nè cyà kwikala nè bulelèlà nèwameeji matòòke. Nànku,
mwânà wa balùmè awu ùvwa mwena Kilistò, ànu bu mwena
kwitabuuja. Ùvwa munyingàlàle nè mubàtììjììbwe, nè mwikàle
nè kaaba kèndè munkacì mwà beena kwitabuuja, kàdi nànsha
nànku kàvwa mwanji kupeta dibàtiiza dyà Nyumà Mwîmpè to,
nànsha mùvwàye wèla meeji ne ùvwa naadì amu.
21 Wêwè wela meeji nè udi Nendè, nè kwikala Nendè, mbintu
bìbìdì bishììlàngàne. Udi mufwànyìne kwikala mukùmbàne
bwà kuteeta kwamba nè udi Nendè, nè udi mufwànyìne
kwikala mukùmbàne bwà kuleeja cileeji kampàndà cyà disaluka
kampàndà; kàdi nsòmbelu webè yêyè kàyì ùshìndika cyûdì
ujìkula nè udi naacì aci to, kwêna ànu Nendè to. Masaluka
nànsha miikàle bûngì kaayì, nànsha wêwè utùpika bìshi, nànsha
munyeemàkàne, masaluka, dyakula dyà mu myakulu, anyì dyela
dyà mbìlà, anyì cyônsò cyûdì mufwànyìne kucìtèèkapù aci;
cìdì cîmpè, mêmè ndi ngììtabuuja byônsò abi, mêmè pàànyì;
kàdi nsòmbelu webè yêyè kàyì ùnwàngana nè bujaadiki bwèbè

to, dîbà adi kwêna Nendè to. Bwalu, mamuma à Nyumà
ngàdì àshìndika cyûdì aci, ànu mùdì mamuma à mucì kanà
wônsò aa àmba cìdìwu. Yesù wàkamba nè: “Ku mamuma àbò
nkunwàbàmanyinà.”
22 Mpindyewu, baledi bàà nsongààlùme ewu. Mamwěndè
mmwenaAllemagne.Kî nsendeka beenaAllemagne to, kàdi kùdi
ngiikàdìlù kampànda mu dîkù adi. Nènku, mbwena kwamba nè,
bàdi ànu bàshààla basòmbe, nè udi mwà kuyiikila naabò, kàdi
bàshààla ànu kacya bààkulèngameena mumpàla. Bàdi nè…
Yàyendè wa mwânà wa bakàjì ewu, mamwěndè wa mwânà
wa balùme ewu, mwanààbò wa bakàjì. Ntu mupweke nè
mùsèèsù awu, mu dìndà misangu yàbûngì, nè yêyè nsongààkàjì
awu mwikàle musòmbèle pambèlu mu lubànzà amu, nènku
mvwa mwà kwamba nè: “Mwoyi wèbè awu.” Ùvwa ànu
mwà kuntàngila cyanàànà. Nènku mvwa mwà kwimanyika, nè
kwamba nè: “Bushùwà’s dìndà dilenga dyà dikèma.” Yêyè’s ùvwa
mufwànyìne ànu kwimana, mukutàngìle ànu buludì; mukàjì wa
lungènyì. Nènku mvwa mwà kwamba nè: “Wàlwakù kutùmòna
musangu kampàndà’s.” Ùvwa ànu mwà kwimana nè kutàngila.
Èè, bânà bààbò bàà balùme bàdimùshindù awu, taatù nèmaamù
bàdi mùshindù awu.
23 Tatwěndè wa mwânà wa balùme awu, ùtu mwena Irlande
ànu wa menemene, wa cilunji cyà cìshintuluka, nè wa cilunji
cyà ciijì, wa ùbìnduluka. Ke mùdì dîkù dyèndè dijimà nànku,
pa kuumusha ànu mukwàbò umwèpelè wa mu dîkù adi, udi
mukùdìmùne mucìma. Mpindyewu mu eci, mwânà wa balùme
ewu…
24 Taatù ewu nè maamù, bùbìdì bwàbò mbeena Kilistò,
buujììbwe tèntè nè Nyumà Mwîmpè, nènku mbakolèshe
nsongààlùmè ewu mu njila wa Mukalenge. Nènku mpindyewu
nsongààlùmè awu ùdi nè bidimu bitwè ku dikùmi nè
mwandamutekète anyì dikùmi nè mwandamukùlù, nànku
awu, mwânà mulenga wa dikèma, nènku ùdi—ùdi mwânà wa
balùme wa citembu kumbèlu, mwânà mwîmpè. Kàdi ùdi nè
mwanààbò wa balùme udi ànu cyanza mwandamuna.
25 Kàdi bânà bàà bakàjì, dîkù dyà baa maamù, mbasòmbèle
pabwîpì nè…èkèleezìyà mulenga. Kàdi nudi nwela meeji nè
mbafwànyìnekù kulwa kuntwaku anyì? To. Nènku mbamanyè
nè nCyà bushùwà, kàdi kabyèna ànu munda mwàbò bwà—
bwà kulòmba luse anyì kulòmba difwìdiibwa dyà luse to.
Kabààkucyènzakù to. Kacyèna ànu munda mwàbò to.
26 Mpindyewu mifùngù yà tatwěnde nè mamwěndè wa mwânà
wa balùme ewu, nànsha bôbò biikàle bakùdìmùne mucìma
bìshi, yìcìdi ànu musunya wùdì musambakaja mu mwânà wa
balùme ewu. Ki bwà cinyì, mwânà wa balùme ùdi nè bundù
bwà mùshindù kampàndà mu yêyè, ànu mùdì dîkù dyà baa
mamwěndè, nè kabàtu bàfwìlangana luse to, kabààkulòmbakù

luse nànsha, nènku’s ke mwaba wùdì mwânà wa balùme awu
ùsanganyiibwa.

27 Mpindyewu, mêmè kwambila taatù nè: “Nànsha wêwè
mumukoleshe bìshi…” Mêmè nè: “Mpindyewu dìtàngìle wêwè,
nè mu dîkù dyènù: bôbò bônsò, mbakwàciki bàà maalà, nè—nè
bàlwangana mvità, nè bààsangana ku bingoma, nè bàtàpangana
nè twelè, nè bikwàbò.”

28 “Mpindyewu tàngilààku dyèbè dîkù,” ngàmbila maamù.
“Mmusùmbà wà bantu, basòmbe ànu mwaba awu nè kabàyì
baswè kwakula, badììkadidi bàà menemene, nè bikwàbò, kabàyì
kaneemu bwà ntèndeleelu to. Kàdi,” mûngààkambà, “wêwè
kwêna nànku to. Wêwè ke umwèpelè wa ku bânà bèènù bônsò
bàà bakàjì nè bàà balùmè, ki udi wa kalolo, wa musàngeelu, nè
ufwìlangana luse. Ncinyì cìdì cyènza nànku? Nè wêwè udi mucì,
citùpà cyà mucì wà dîkù adi, kàdi udi mupetè Nyumà Mwîmpè.
Aci ke cintu cìdì cikuvwije wa dinanga nè wa kalolo. Kî mbàà
kwènù kàbìdì to, n’Kilistò webè udi nè mwoyi munda mwèbè.”

29 Mêmè kwambila nsongààlùme awu nè: “Tàngilà dîkù dyèbè,
pàmwè nè bônsò bwàbò mbakwàcìki bàà maalà, nè bikwàbò.”
Mêmè nè: “Nè mùshindù wùdìbo nè cilunji cyà cìshintuluka,
nè—nè ciiji cikolè nè babìndùlùke bikolè, kàdi wêwè kwêna
nànku to. Udi wa musàngelu, ufwìlangana luse. Ncinyì aci?
Nyumà Mwîmpè. Wêwè kwêna kàbìdì cyûdì aci to; n’Kilistò
mundamwèbè.”Mêmè nè: “Mpindyewu bìdi bìkèngela bwà cintu
cìmwècìmwè aci cyènzekelè mwanèèbè wa balùme.”

30 Ke taatù kujuuka nè kwamba nè: “Mwanàànyì wa balùme
wàkaya ku cyoshelu. Wàkabàtiijiibwa mumùshindù mujaalàme,
mu Dînà dyà Yesù Kilistò, nè dibàtiiza dyà mu mâyì mu ciinà
cyà mâyì.” Yêyè nè: “Ndi mumanyè nè mwanàànyì wa balùme
mmulwè kùdì Kilistò.”

31 Mêmè nè: “Byônsò abi bìdi mwà kwikala ànu bîmpè,
byenzedi byônsò byà pambèlu abi. Yêyè’s mmufwànyìne
kwikala mubadììbwe bu mwena kwitabuuja pàmwè nè beena
kwitabuuja. Kàdi pàdìye kàyì mufùkùlùdììbwe, muledììbwe
cyàkàbìdì to, ndi mufwànyìne kubela nsongààlùmè awu bwà
kàsèdikù mukàjì to. Yêyè neàmwenzèlè Ìfernò pa buloba,
too nè ànu pààbwelà Nyumà wa kalolo, mupòlòbèle, wa
ùfwìlangana luse wa Kilistò awu. Dîbà adi aci necììkalè cidìkà
mu cyôcì ciinè, bwà kwangata ngiikàdìlù mene wa mwânà wa
balùme udi mulela kùdì taatù nè maamù. Pèndè, mu mamanya
èndè à mu mutù awu, ùdi ùteeta nè mwèndè mwônsò bwà
kucìcìmuna. Kêna mwà kucyènzakù to. Kààdyàkucìcìmunakù
to. Nebìkèngelè bwà Kilistò àcìcìmùnè. Pàdìye ùlekela Kilistò
ùbwela, dîbà adi yêyè ùkaadi mumanè kucìmuna dîbà adi.
Necììkalè cidìkà cipwàngàne, pàdì muntu muledììbwe kùdì
Nyumà wa Nzambì.

32 Nkààdikù mumòne badyudi biimàne, bènza maalu à
lukutukutu, nè bèèlulwila ditàbuluja dyà Nyumà Mwîmpè.
Nènku paanyimà pàà mutancì, Nzambì è kukwàta muntu
umwèumwè awu nè kumushintulula, kàdi’s ki yêyè ewu
mwimàne ànu mu cyambilu munkacì mwà kuyiisha cintu
cìmwècìmwè cìvwàye mukìne kumpàla aci. Ncidìkà’s, mùshindù
wùdì Nzambì mwà kwangata mwena bupidyà nè kumuvwija
mwena kwitabuuja.
33 Mpindyewu ndi ndìkonka, muntu yêyè wela meeji nè
bishìmà bìkaadi bimanè kupìta, ndi ndìkonka nè mbwanga bwà
mùshindù kaayì bwà maalu à mamanya bûdì mwà kupèèsha
muntu bu nànku bwà kushintulula ngiikàdìlù munda mwèndè,
bwà kuumusha lukìnu alu nè budìmù nè dikòkangana? Kakwèna
muntu nànsha umwe udi mwà kucyùmvwija to. Kàdi ncidìkà,
bwalu ncishìmà cyà Nzambì. Pàdì muntu ùshintuluka ùmuka ku
muntu udiyè awu, ùya ku cifùkììbwà cipyacìpyàmuKilistò Yesù,
ùdi ùlwa bufùki bupyabùpyà. Kàcyèna kàbìdì cìvwàye kale aci
to. Kakùyì mpatà to yêyè ùdi cifùkììbwà cipyacìpyà mu Kilistò.
34 Buloba bwinè ebu, butùdìmu nè mwoyi, ncidìkà kakùyì
mpàta to, mùshindù wàkafwìmbiibwàbu. Tudi tusangana,
mu Ebèlù nshapìtà wa 11 ku mvensà mwi3, nè: “Buloba
bwàkenjiibwa kùdì Dîyì dyà Nzambì.” Nzambì wàkapeta
byàdyenza naabì buloba penyì? Mmunyì mwàkabwènzàYe?
Bible ùdi wàmba nè “bwàkenjiibwa nè kufwìmbììbwe pàmwè.”
Mbungakeenu wabù nè citùpà cyàbù cyônsò byàkatèèkiibwa
pàmwè kùdì Dîyì dyà Nzambì. Aci cyôcì kacìyì cidìkà to,
mêmè ncyêna mumanyè mwaba wùdìci to. Mpenyì patùdì mwà
kupàtula nè kwamba nè Wàkapetela byàdyenza naabì, pàvwàku
kakùyì byàdyenza naabi to? Yêyè ùvwa nè cyà kucìtwàla ku
dicyàkula. Ncidìkà’s, bwà mùdì buloba ebu bwikale kaaba aka
dilòòlò edi.
35 Cikwàbò cintu, ncidìkà cyà mùshindù wùdibu bùshààla
mu mpoko wabù, bulembèlèle mu cibwàshìbwàshì. Mmunyì
mùdìbu mwà kulembelela mu kaaba kàmwèpelè, bùnyùnguluka
mùshindù ewu, mu lubilu lutwè ku kìlòmèètà cinunu nkàmà
mwandamutekète nè makùmi àsambòmbò ku dîbà dìmwè? Mu
ntàntà wa kìlòmèètà binunu makùmi àsàtù nè mwandamukùlù
nè nkàmà yìnaayi anyì binunu makùmi ànaayi mu nyùngulukilu
amu, nè bùnyùnguluka bùkùmbaja cijèngù mu mêbà makùmi
àbìdì nè ànaayi ônsò, mu mùshindù mupwàngàne bikolè
wà kabùyì bùpangila mu kasunsa kàmwè to. Dinyùnguluka
dipwàngàne bikolè, kupìta bu…Kupìta kìlòmèètà cinunu
nè nkàmà yìsambòmbò ku dîbà dìmwè, bùdi munkacì mwà
kunyùnguluka mùshindù ewu, bulembèlèle mu cibwàshìbwàshì.
Bwôbù bufwànyìne kubànda anyì kupweka, nànsha kakesè
cyanàànà, mòna’s, ekèlekèle, mbifwànyìne—mbifwànyìne
kwimakaja ndongolwelu mujimà wa ndongolwelu wa dîbà wa
Nzambì. Kàdi’s bùdì bùnyùngulukila ku mulongo wà equateur,

bùnyùngulukila ku mpoko aku misangu yàbûngì, cikondo cyà
cidimu cijima, kacya kacyènakù cìpangila to, mivù ànu mu yôyì
menemene.
36 Ngambìlaayi cìdì cibùlamìne muulu amu, cìdì
cìbùnyùngulula mu mùshindù mujaalàme nànku mu cikondo.
Nudi mwà kwangata dîbà dyà ku dibòko; ncyêna mumanyè
mushinga ûdì mufwànyìne kufuta bwàdì to, ndola cinunu; nènku
dîbà adi, mu cipòòlù cyà ngondo, nedìjimijè tusunsa. Kabèèna
nè cintu nànsha cìmwè cìdì mwà kukwàta mudimu bipwàngàne
nànku to, kàdi nànsha nànku buloba ebu bùdi bùnyùnguluka
mu mùshindù mupwàngàne. Bwà cinyì? Nzambì ngudi munkacì
mwà kucyènza awu. Ncidìkà. Nzambì wàkabùtùmina dîyì bwà
kwenzabù nànku, nè ki cìdìbu bwènza.
37 Kàdi bìshi bwà ngondo? Pèndè mu ntàntà wa mìlìyô
yà kìlòmèètà kule nè buloba, kàdi nànsha nànku ùdi—ùdi
ùkòntonona dibàndà dyà mâyì à mbû pa buloba. Mu ntàntà
wa mìlìyô yà kìlòmèètà, bwenzeji bwèndè, bwà diimana dyà
kaaba kèndè. Mwimàne mu mpoko wendè, ùdi ùfìla bwenzeji pa
buloba. Dibùlùnga dyônsò dìdi dìtwàla bwenzeji pa dikwàbò, ku
dishààla mu kaaba kààdì.
38 Kaa, ndiyiisha kaayì dîmvwà mwà kwangacila kaaba
aka, dìleesònà’s wè! Mùshindù mwinè wùvwà cyônsò cyà ku
bifùkììbwà byà Nzambì mwà kushààla pa kaaba kààcì, cìvwa
mwà kwikala nè bwenzeji pa cikwàbò. Kàdi tudi tupàtukila
mu cilunji kampàndà cyà ciijì cikolè mwaba kampàndà, nènku
kufwìmba bulongolodi kampàndà nè kutùtàpulula, bìmwèka
ànu bu nè katwèna nè diitabuuja to, nènku dîbà adi tudi nè
ndongolwelu mujimà wa bwena Kilistò musopakaja. Bu muntu
nè muntu mwà kushààla pa kaaba kèndè, cìvwa cifwànyìne
kwikala cidìkà cyà Nzambì, bwà kumòna mùvwà Nzambì
mwà kutwàla ba-Presbytériens, Ba-Luthériens, ba-Baptistes,
ba-Méthodistes, beenaKàtòlikè, nè bônsò pàmwè. Bu twêtùmwà
kwalukila ku Dîyì dyà Nzambì, nùnku’s ncidìkà cyà bushùwà.
Nè pashììshe èkèleezìyà mujimà ùvwa mwà kwitabangana, kî
mpa twìtabààyi yènù nè bikwàbò to, kàdi mpa Dîyì, mùshindù
wùdìDi difùndììbwe awu. Bwalu: “Kî ndyà didyumvwijila dyà
muntu pàà nkààyendè to,” ki mùdì Mifùndu yàmba.
39 Mùshindù mwinè wùdì ngondo awu nè bwenzeji pa buloba’s
wè! Mwab’ewu ànu àbìdì àdì panshì aa, mulundà wanyì
kampàndà, mwena mutumba naanyì, ùvwa ùmbula masòsò bwà
biinà byà màfutà, mu ditùngà dyà Kentucky mwàmwa. Kàdi
pààkatwàdijà ngondo awu kubànda kuntwaku, dipweka dyà
mâyì adi dìbwelela nè mu buloba amu. Mâyì à mukèlè awu,
mu ciinà cìdìbu buumbùle aci, neàbandè pàdì ngondu awu
ùlwa. Nànsha byôbì nè, ní àdi mwînshì mu metèlè makùmi
lwà mwînshì mwà…anyì ku lusongo lwà buloba apa. Àpweka
mwînshì mwà makùmi à metèlè, kàbìdì, pàdì ngondo awu

ùkùdimuka, mâyì awu àdi àbànda bwà kutwìlangana neendè.
Kwenzawù nànku.
40 Kwêna mwà kusokoka cintu nànsha cìmwè to, pàdì Nzambì
mucìtùmìne dîyì. Bìkèngela cìtumikilè Nzambì, pàdì Nzambì
ùfìla dîyì Dyèndè ditùma. Ke bwà cinyì ndi mumanyè nè
Yêyè neìkalè nè “Èkèleezìyà kàyì katobà anyì kàyì mufudì
to,” Nzambì ngudi mutùme dîyì nànku. Nebìkèngele bwà
kutùmikilacì. Nzambì neàcìpetè, bwalu Dîyì dyà Nzambì ndìdì
dyâmbè nànku.
41 Mùshindù mwinè wùdì dipweka dyà mâyì à mbû, ngondo, nè
bikwàbò byônsò, nè bwenzeji pa buloba’s wè! Angàtà…
42 Tudi tumòna mùtootò wà ntùmbà wa muulu, tudi
tuwùbììkila nè mmùtootò, aci kî mmùtootò ùdì wènza nànku
to, mbukênkè, mu bushùwà bwà bwalu tudi bamanyè aci, kàdi
tudi tucìbììkila nè mmùtootò. Mùtootò awu kawùvwa mwà
kutentemuka ntàntà buleyì nànku to. Bu mùtootò wùmwèpelè
mwà kupàtuka mu mpoko wawù, pàmwǎpa mmufwànyìne
kwikala nè bwenzeji pa bintu byônsò bìdì mu cijèngù,
mu cibwàshìbwàshì cijimà, mmufwànyìne—mmufwànyìne
kwimakaja. Cintu cyônsò cìdi nè cyà kushààla pa kaaba kààcì,
bwà kulama ndongolwelu wa Nzambì ùkwàta mudimu.
43 Nànku ke mutùdì nè cyà kushààla pa kaaba kèètù, tudi
nè cyà kushààla bu bânà bàà balùmè nè bàà bakàjì bàà
Nzambì. Bu nè katùvwaku badìshìnde kale wàwa to, cintu’s
ncifwànyìne kwikala munkacì mwà kunyùnguluka, kakùvwa
kufwànyìne kwikala lufù anyì cintu cikwàbò nànsha cìmwè to.
Kàdi twasàkidila kùdì Nzambì, nekùlwe cidìkà, pììkalà Nzambì
Yêyè mwine mwà kucyàluja mu kaaba kàvwà kàkèngela bwà
cyôcì kusanganyiibwa. Èyowà’s, ncidìkà.
44 Muntu utu kàyì wìtabuujamu—mu cidìkà, nè kàyì wìtabuuja
bishìmà, mmunyì mûdì mwà kubingisha lungènyì lwèbè, kàdi
kutàngila bintu mumpàla byûdì kùyìku mwà kumvwija nànsha?
Cìdi mu kaabujimà cyà kacìyi mwà kwenzeka bwà muntu kanà
yônsò ewu kumvwijayè mùdì buloba abumwà kudìnyùngulukila
bwôbù bwinè nè kulama dîbà ànu mu dyôdì, nè (kashidi)
ndongolwelu mujimà wa mabùlùngè nè bintu abi, nè mùshindù
wùdì ngondo mwà kufìla bwenzeji pa buloba. Nènku mbintu
bikwàbò bûngì kaayì bitùdì bafwànyìne kwamba’s wè!
45 Mùshindù mwinè wìkalà mâyì à—à mûcì mwà kupweka mu
miji yà mucì mu muvù wà bintu bìmata wà cidimu, kakùyì
lungènyì nànsha lùmwè bwà kuàpwekesha kwînshì aku, kuàluja
mu muvù wà bintu bìtòloka wà cidimu, nè mwoyi mupyamùpyà,
mòna’s, s’ncidìkà. Muntu nànsha umwe kêna mwà kucyumvwija
to. Katwèna bamanyè mùdìbi byènzeka to. Kàdi Nzambì ùdi
ùcyènza, ki bwà cinyì ncidìkà, dîbà dyônsò. Mbwalu busokoka
mùshindù wùdi Nzambì wenza nànku awu. Tudi tutàmba

kucìtàngila mu mùshindù wà cìlwà cintu cyà ciibidilu, tudi
tupanga kucìmona.
46 Nènku’s ke lutàtù lùdì naalù (twêtù) beena Mpenta ndwôlò
alu. Tukààdi bamòne Nzambì wènza bidìkà bipìte bûngì mu
mùshindù wà bìkaadi ku mpùùkàpùùkà bwà twêtù mene
kwelelakù meeji’s. Bu twêtù ànu mwà kwimanakù kakesè
cyanàànà kàdi kutàngila’s! Nzambì ùdi myaba yônsò. Nzambì
ùdi—ùdi munkacì mwà kukwàta mudimu. Nè kalonda Kèndè
kàà dîbà kàdi ànu munkacì kwenda kutuuta nè kunyùnguluka,
too nè mwìkalàku ndekeelu wa byônsò mwà kubwela mu
Cyendèlèèlè, bwalu Nzambì mmulayè bwà kwenzakù nànku.
Mpindyewu tudi bamanyè nè kùdi cidìkà.
47 Mpindyewu, kale wàwa mu matùkù à Noà, kumpàlà kwà
mvùla kulwayè, nè dipaasalala dyà mâyì adi, bùvwa bwalu
bukolè menemene bwà—bwà Noà, mu cikondo cinène cyà
mamanya cìvwàyemù nè mwoyi aci, bwà kuteeta kwambila
bantu, ku Dîyì dyà Nzambì nè, mvùla neàlokè. Mpindyewu,
bìvwa bifwànyìne kwikala, kakùyì mpatà to nè, kabìvwa
bikùmbànangane nè—nè ngiikàdìlù wa bukèbikebi bwàbò bwà
maalu à mamanya to, kakùvwa mvùla mu maulu to. Kàdi,
nudi numòna’s, Noà wàkamba nè kùvwa mwà kwikala mvùla
bwalu Nzambì wàkamba nè kùvwa mwà kwikala mvùla. Nènku
Noà, ku diitabuuja, kumpàlà kwà mvùla kulwayè, wàkamba nè
wùvwa mwà kwikalakù.
48 Ke bwà cinyì tudi twamba cintu cìmwècìmwè aci. Nè, bàdi
bàmba nè: “Mòna’s, Yesù, bààkamba nè Yêyè ùvwa ùlwa kùkaadi
ntàntà mule. Kùkaadi nkàmà yà bidimu, bàvwa bàmba nè Yêyè
ùvwa ùlwa. Bàpostòlò bààkamba nànku; pàmwǎpa lukòngò
lwàbò.” Aci kacyèna cìcììmanyikakù to nànsha kakesè. Tudi ànu
bamanyè nè Yêyè ùlwalwa. Nebììkalè bìshi? Ncyêna mumanyè
to. Kàdi Nzambì neàMutùmè. Yêyè ngwâkalaya bwà kucyènza,
nè ndi mumanyè nè Yêyè neikalè mwab’ewu.
49 Mpindyewu,Noà ùvwa ànumwà kwamba nè: “Nzambì ngudi
mwâmbè nànku.” Kàdi, nudi numòna’s, dîbà adi, ndekeelu wa
byônsò, kabyàkakùmbanangana nè dyanyisha dyàbò dyà maalu
à mamanya mu ditùkù adi to. Kàdi pààkalwà cikondo bwà Dîyì
kuuladì, mvùla wàkalòka, ànu dilòka. Aci’s cìvwa ncidìkà ànu
cyètù cyà menemene eci mu ditùkù adi, bwà kwela meeji nè
mvùla wùvwa mwà kufùmina mu dyulu, mùdì kamùyì mvùla to.
50 Kàdi pììkalàbi nè Nzambì mmukwàcììbwe ku Dîyì Dyèndè,
Ùdi mwà kwenza, kwenza cidìkà. Ùdi mwà kwenza cishìmà.
Nè muntu kanà yônsò udi muledììbwe kùdì Nyumà umwèumwè
udi wenza bishìmà awu, mòna’s, ncintu cipeepèle bwà yêyè
kwitabuuja bishìmà, bwalu yêyè ùdi citùpà cyà Nzambì. Amen.
51 Mwânà wa balùme nè wa bakàjì wa Nzambì; kî nku
dìngumba kampàndà to, kî nku twitabààyì kampàndà to, kî
nku dilabulangana dyà ku cyanza to; kàdi ku dilediibwa, dyà

nè wêwè udi mufwè ku mamanya èbè à mu mutù awu, nè
muledììbwe ku Nyumà wa Nzambì. Nè wêwè udi cidìkà, wêwè
mwine, mùshindù wûdì mushintùlùke muumùke ku lufù muyè
ku Mwoyi. Ku buumùntù bwèbè bwà munda abu mbufùki
bupyabùpyà mu Kilistò Yesù. Ncidìkà.
52 Nzambì ùdi wàkula Dîyì Dyèndè, bânà Bèndè bàdi
bàDììtabuuja nè Nzambì…Maalu à mamanya kaèna mwà
kujaadika mùshindù wùdìci mwà kwenzeka to; kabèna nè
cìdìbo bamanyè pa bwalu abu to. Kàdi bânà bàdi bàcììtabuuja,
nànsha bìshi, nè pashììshe Nzambì ùdi wènza cidìkà, ùcìvwija
nànku. Ùdi ùcyènza nànku, bwalu Dîyì Dyèndè dyàkaakulà bwà
buloba kwikalakù adi, dìdi mwà kupàtula, dìdi mwà kwenza nè
dîyì dyônsò, dìtùYe kacya mulayè adi, dyènzeke.
53 Ke bwà cinyì Abraham kààkatènkakanakù ku mulayì wà
Nzambì, ku bupidyà to, kàdi ùvwamutwìshììbwe ànumenemene
nè Yêyè ùvwa nè bukolè bwà kucyènza nè kulama cyàkambàYe
nè Neěnzè aci. Yêyè kààkatènkakanakù ku mulayì wà Nzambì,
mwikàle nè bidimu lukàmà, nè Sarah nè bidimu makùmi
citèèmà, bwà kupeta mwânà ewu to. Bwalu ùvwa mumanyè nè
Nzambì ùvwa mwà kwenza nè (kwenza) kwikala nè cidìkà bwà
kwenzeka pa cintu kampàndà, bwà cishìmà kwenzekacì, nè Yêyè
wàkacyènza.
54 Bânà bàà beena Ebèlù abu. Mpindyewu mmunyì mûdìku
mufwànyìne kufikisha maalu à mamanya ku diitabuuja leelù
ewu nè muntu mmufwànyìne kubwela mu cikùtù cyà kapyà?
Kaa, ndi mufwànyìne kwikala nè bwôwà bwà kwamba bûngì
bwà degré Fahrenheits yà luuyà yìvwàku; kàdi bàvwa mwà
kubwela mu cikùtù cyà kapyà aci kale wàwa, mu Mukàndà
wà—wà Danyèlè, nè kushààla mu cikùtù cyà kapyà aci too nè
mùvwàbo bèèla meeji nè yêyè, bàvwa bônsò bwoshìke bashààle
butù. Bwalu, nànsha mene bantu, cilwilu cinène cyà màsàlaayì,
bantu banène bàà bakàyàbàle bàvwà bàtentemuka kuntwaku
bwà—bwà kubèèla mu cikùtù cyà kapyà aci, bantu bààkabwelà
muntwamu abu bààkabùtuka, ku luuya lukolè lwà mu cikùtù
cyà kapyà lubàlwisha. Ke kumatabò mu cikùtù cyà kapyà
amu, nè bàvwà muntwamu munda mwà cikondo cyônsò eci,
nè kupàtukamù kabàyì nànsha nè mupùùyà wà kapyà pambidi
pààbò to.
55 Nzambì, wènza cishìmà’s! Aci’s cìvwa ncidìkà
cishùwashùwâlè, cyà bukolè bulami bwà Nzambì,
bùlwishangana nè mwena lukunà kanà yônsò, pàdì muntu
pabwîpì bwà kwitaba nè Nzambì mmulelèlà. Nè Nzambì
ùtu ùshààla mukwàte ku Dîyì Dyèndè nè ùtwa aba bàdì
baMwitàbùùje mushinga. Ncyà bushùwà nè mêmè ndi
ngììtabuuja cidìkà.
56 Yoshùwà, mulwanganyi munène wa mvità mwena bwalu
bûndì mfùma ku dibala ewu, kùkaadi katancì, mu Mukàndà

wà Yoshùwà, nshapìtà wa 10. Mònaayi, Yoshùwà ùvwa mu—
mulundà wa Nzambì. Yêyè’s ùvwa mùsàlaayì, kalààlà kàà—
kàà màsàlaayì, nè wàkakolela mu bwenzeji bwà mupròfetà,
Môsà. Nènku Môsà ùkaavwa mwangàcììbwe, ke kutùminabò
Yoshùwà dîyì bwà kubweja bânà abu mu buloba bulaya, nè
bwà kwabanya malaba. Cishìkù cyà bânà; nè Môsà wàkindila
è kulwa mukùlàkàjì, ke Yoshùwà kujuuka bwà kwangata kaaba
kàà Môsà, bwà kwikala kalààlà kàà màsàlaayì kàà Nzambì.
57 Ke Mukalenge kwakula nendè, wàmba nè: “Ànu mûMvwà
nè Môsà amu, ke muNgììkalà kàbìdì neebè.” Abi’s mbîmpè
bikùmbàne bwà Yoshùwà. Yêyè nè: “Ikàlà nè dikàndà nè wa
bukìtù bwàbûngì, bwalu Mukalenge Nzambì webè ùdi neebè
kwônsò kûyaayà. Nè mwaba wônsò wùdì bidyacilu byèbè byà
makàsà bìsanganyiibwa, ngûndì Mêmè mukupèèshe.” Dîbà adi,
bidyacilu byà makàsà mbwena kwamba nè mbwena cintu.
Buloba bujimà bùvwa bwàbò. Cìvwa mmulayì.
58 Kumpàlà mene kwà kwenzekacì, pààkapwekàye nè Kaalèbà
nè batentekedi bakwàbò abu kuntwaku, nè bààkamòna
dikàndameena dinène adi, beena Amàlèkà, nè—nè beena Pelèsà,
nè beena Hitì, nè bakwàbò, bônsò bakàngila mu ngumbu,
nènku kwàka ku Yelèkò bàvwa mwà kunyeemeshila dìkalù dyà
mvità pamutù pàà—pàà mwaba awu, nènku bantu banène bàà
makàndà. Nènku, bàmwè bàà ku—ku beena bupidyà bàvwà
munkacì mwàbò, kwambabò nè: “Mòna’s, twêtù’s tudi tumwèka
ànu bu tupasu ku luseke lwàbò.”
59 Kàdi Kaalèbà kwambayè, nè Yoshùwà nè: “Twêtù tudi
batàmbe kwikala nè bukolè bwà kubwàngata.”
60 Bwà cinyì? Nzambì wàkamba nè: “Ndi munùpèèshe buloba
ebu.” Dikàndameena nànsha diikàle dyà munyì, nè—nè—nè—
nè nànsha ntàtù yìmwèka minène bìshi, kàdi’s Nzambì ùvwa
mwâmbè nè bùvwa bwàbò. Kaa! Nzambì ùdi nè bukolè bwà
kulama cìdìYe mulayè.
61 Cìvwa ncidìkà bwà kumòna kamòtò kàà bantu kabàyì
bingoma, bu nànku’s, ànu byàkangulàbo mu bipèèlà abi, nè
mwaba wàkiipatàbo bakwàbò bantu, pàmwǎpa nè bintu bu
mùdì nkanyà, nè nsî, nè cyônsò cìvwabo mwà kutwà byanza
aci bàdìtwa muntwamu kàdi kutuuta bantu abu kuyoobesha
biinè bàvwà bantu bàà mfyondo abu, cìvwa cidìkà’s. Nzambì
ùvwa mumanyè nè bàvwa nè bukìtù bwà kucyènza, ke Yêyè
kubàpèèsha mulayì, nè bààkabwela nè kwenza ànu menemene
cìvwà Nzambì mubàlayè bwà kwenza aci.
62 Dîngà ditùkù, munkacì mwà mvità minunkè, pàvwà
bamfùmù benzè cipungidi cinène munkacì mwàbò nè balwè
bwà kulwisha Yoshùwà nè bânà bàà Izàlèèlà. Bwà nè, Nzambì
ùkaavwa mubàlayè buloba abu. Nè yêyè ùkaavwa muyiishe
mulwishi bimpàmbambà, nènku’s bàvwa bàsanganyiibwa mu
meetu nè ku tukùnà, batangàlàke eku nè eku kwà cipèèlà

aku, ke Yoshùwà kutàngilayè è kumòna dîbà dyènda dìpweka.
Ùvwa mumanye nè bilwilu abi byôbì mwà kupeta mpùngà wà
kudìsanga kàbìdì nè—nè kwalukila cyàkàbìdì kùdìye, mòna’s,
ùvwa mumanyè nè cikondo cìvwa cifwànyìne kumukolela
misangu yìbìdì nè mufwànyìne pàmwǎpa kujimija bantu
bakwàbò, bu bôbò mwà kupeta mwaba wà kudìsangishila
pàmwè.
63 Ke pôpò apu, bambi wa yààya, ke patùdì tupangila.
Ke mwaba wùdì èkèleezìyà ùpangila awu. Pàdì ditàbuluja
ditùdì bafùme ku dipeta edi, tùmpanyè tunènè twàkabanga
mu ditùnga dijimà etu, patùvwà banyeemèshe mulwishi apu,
bìvwa bìkèngela twêtù kutùngunuka nè kumunyemesha. Kàdi,
bwalu bùdìku mbwà nè, bìkèngela bwà twêtù kwangacika pa
matelu kampànda nè bikwàbò, nè nkwaka minène yà diibaka nè
“kutàmba kwenza byàbûngì bwà bisùmbù byètù,” nè bikwàbò.
Nènku’s ke nwênù bàlwalwà abu, twenda tutàpuluka nè Dîyì,
nè twangata cikampàndà, cikansanga, nè pashììshe bììbaka
ndambù mukwàbò wa malongolodi àbò, nè bàkùtula cintu
kampàndà cikwàbò. S’ke mùshindù wùtùbi byènzeka misangu
yônsò. Mùshindù awu ngùvwàbi mumatùkù à Luther, Wesley, nè
Moody, Sankey, Finney, Knox, Calvin, too nè ku ndekeelu. Bìvwa
ànu mùshindù wùmwèwùmwè awu. Bàdi buumusha mêsù àbò
ku—ku ditàbuluja, nè bààtùma ku cìdìbo mwà kwenza bwàbò
bwôbù.
64 Kàdi nudi bamanyè cyàkenzekà anyì? Yoshùwà kàvwa
muntu wa mùshindù awu to. Bìvwa bìmukèngela cikondo. Dîbà
dìkaavwa dìya kabwela, nè ùvwa mumanyè nè mwena lukunà
yêyè ànu mudìdìnge mudyùngwìje…Ditàbuluja dìkaavwa
dyàmba kutwà ku cibùngùbùngù kwàdì, bu mutùdì biimàne
leelù ewu emu.Ùvwamumanyè nè bu yêyè ànumwàkwindila too
nè pàvwà mulwishi wùdìswìka bwà kulwa kumulwisha, bìvwa
bifwànyìne kukola bwà kucìmuna mvità ayi. Nudi bamanyè
cyàkenzàye anyì? Ùvwa mumanyè nè Nzambì ngwâkalaya
buloba abu. Bìvwa bìmukèngela dîbà dyàbûngì. Pa nànku dîbà
dìkaavwa dyàmba kubwela, ke kwambayè dîbà adi nè: “Wêwè
dîbà, imana tèndê.” Amen. Cidìkà’s, cyà bushùwà. Nè dîbà
adi dyàkiimana mwaba awu munda mwà ditùkù dijimà, nè
kadyàkanyungakù to; nè ngondo kumutù kwà Ayàlònà aku,
kààkanyungakù kàbìdì to.
65 Bwalu, Bible mmwâmbè mwab’ewu, nè: “Kacya kakùvwakù
kwanji kwikala cikondo kumpàlà, anyì kubangila ànu apu, cyà
mùshindù awu to, cìvwàku Nzambì mutèèleje dîyì dyà muntu.”

Wêwè udi wamba nè: “Kaa, bumêmèmumanyè nè tuvwa ànu
nè mwoyi mu ditùkù adi’s wè!”
66 Yesù wàkamba, mu Maakò Munsantu 11.24 nè: “Wêwè
mwambìle mukùnà ewu nè: ‘Tentèmùkà,’ nè kùyì wela mpatà
munda mwà mwoyi wèbè to, kàdi witabuuja nè ciwǎmbì aci

necyènzekè, udi mwà kupeta ciwǎmbì aci.” Bicǐkàle ànu ngâsà,
nè cidìkà, too nè mu cikondo cyètù emu. Bushùwà’s.
67 Ngondo awu nè dîbà byàkiimana tèndê too nè
mwàkalwangana Yoshùwà mvità ayi kuyìjikija, nè Izàlèèlà,
nè kudìsombwelabò pa mwena lukunà wabò. Bwà cinyì? Cìvwa
mu njila wa mudimu.
68 Mpindyewu bu wêwèmwà kupàtuka mwab’ewu kwamba nè:
“Mukùnà, tentèmùkà! Ndi muswè kukuleeja nè ndi mwà kwenza
nànku.” Kawàkucyènza to.
69 Kàdi cyôcì ciikàle mu njila wa mudimu, pàdì Nzambì
mukutùmìne dîyì bwà wêwè kwenza cintu kampàndà’s! Ànu
mwàkambilàYe Môsà nè: “Bwà cinyì kwela mbìlà kûNdì? Akùlà
nè bânà.”
70 Bantu leelù ewu bàdi bèèla mbìlà dîbà dyônsò nè:
“Mukalenge, cìdì cìlondà ncinyì, cìdì cìlondà ncinyì?” Akùlà
wêwè ànu cyanàànà ùye mutàngìle kumpàlà! Ncyà bushùwà.
Nzambì mmutùtùme nè mudimu wà kwenza cintu kampàndà,
tùcyěnzààyi. Kwikadi wenda ujànguluka to nè wela meeji
ku bwalu abu, wamba nè: “Bìdi mwà kwenzeka munyì? Èè,
eci ncyàcya.” Kabyèna nè cìdìbi bìshintulula to; pììkalàbi nè
Nzambì ngudi mwâmbè bwà kucyènza, cyênze wêwè nànsha
bìshi. Yêyè ùcìdi ànu Nzambì wa bishìmà.
71 Yoshùwà, cìvwa bushùwà cidìkà pààkiimanà dîbà adi tèndê.
Mvwa nyiikilangana nè—nè mwena maalu à mamanya mu
kàlaasàmusangu kampàndà, nè yêyè ùvwamulongeshi wa Bible.
Ke yêyè kwamba…Mêmè kumutèèlela cyôcì eci. Mêmè nè:
“Pàànyì’s mvwa ngèèla meeji nè wǎmbì nè buloba—nè buloba
mbùvwà bùnyùnguluka, wamònu’s, nè—nè dîbà diimàne tèndê?”
Mêmè nè: “Kàdi bìshi bwà Bible uwafùmu ku ditwàmbila nè
ùvwa bulelèlà? Nzambì…Yoshùwà wàkamba nè: ‘Dîbà, imànà
tèndê.’” Èè, kàvwa mwà kwandamuna alu nànku to.
72 Kàdi dîbà bushùwà dyàkiimana tèndê. Kadyàkanyungakù
to, nudi numòna’s. Mu bushùwà bwà bwalu buloba bwàkiimana.
Nènku mpindyewu wêwè udi wamba…

Yêyè nè: “Buloba mbwàkiimanà.”
73 Mêmè nè: “Wêwè wambì nè: ‘Bu buloba bwimàne, bùvwa
bùjìmija dinyùnguluka dyàbù nè bantu bônsò bàvwa kwikala
badìshìnde buumukepù.’ Mpindyewu ciwènzà ncinyì?”
74 Ncidìkà’s. Amen. Nzambì wàkiimanyika buloba bujimà bwà
kabùnyùnguluki to, amen, bwalu muntu wàkamba nè: “Imànà
tèndê mwaba awu, too nè pângààlwanganà kujikija mvità eyi.”
Aci’s ncidìkà. Amen.
75 Cìvwa ncidìkà pàvwà bilwilu byônsò byà Izàlèèlà
bicìncimikila mu ditumba, nè bàcììna muntu kampàndà wa
mfyondo munène wa katanku mwenze bu wa cimfùkemfùke,
dyèndè nè Golìyàtà. Nènku mwaba awu bilwilu byà Izàlèèlà,

Shawùlà mulongesha bîmpè, mutù nè makaaya kumutù kwà
bakwàbò bàà cilwilu cyèndè aci, nè ùzakala mu bìkumbà
byèndè. Muntu nànsha umwe kàvwa mukùmbàne mwà
kukùngamangana nè kadyòmbò kàà muntu wa ditùkù adi
to.
76 Kulwakùmwânàmukesè, wammwenekelu wamukùnzùbile,
mukòbàme makaaya, wa bujitu bwìpacila ku kìlô mitwè ku
makùmi ànaayi nè umwe, nè cipese cyà cisèbà cyà mùkòòkò
cidìjìngila mu cifùka mùshindù awu. Yêyè nè: “Bundù bwà
cilwilu cyà Nzambì udi nè mwoyi eci; ciimàne mwab’ewu kàdi
kulekelamwena Pelèshèètè udi kàyìmutengula awuwèla bilwilu
byà Nzambì udi nè mwoyi kadyòmbò.”
77 Pààkafikà luumù alu kùdì Shawùlà, Shawùlà wàkamba nè:
“Wêwè udi ànu mwânà cyanàànà, kàdi yêyè mmulwanganyi
wa mvità kacya ku bwânà bwèndè. Nè wêwè udi mwânà, kàdi
tàngilà cìdìye. Mòna’s, kwêna mufwànyìne kumulwisha to.”
78 Kàdi cyàkangatàye ncinyì? Kààkangatakù difùmà to,
kààkangatakù mwelè wà mvità to, kàdi wàkangata ndundu
wa nyuunyi. Nènku mwaba ànu wùmwèpelè wùvwà muntu wa
mfyondo awu mwà kulengiibwa, wùvwa ànu mu mpàla, mwaba
wùvwà byà mvità byèndè bipwekèlèle lwà mwînshì mwà mpàla
wendè bwà kusokoka mêsù èndè awu. Kàdi lusoka alu, nè mu
ntàntà mule nè ku difùmà dyà lusongo bule bwà metèlè ànaayi
nè citùpà dìvwàye naadì mu cyanza adi; dìvwa dyônsò dipàtùkìle
pambèlu mwàkadìdi amu, ùvwa mwà kubàkula Davìdì mwânà
awu nè kumwenzela ní ncinyì cyônsò nàka, nè kumukùdika ku
mucì, mwàkadìye ùfuna bwà kwenza amu, nè kulekela nyuunyi
yìdya citàlù cyèndè aci.
79 Kàdi cyàkenzekà ncinyì? Kùvwa cidìkà, pààkangatà Nzambì
muntu mukesè mukùnzùbile uvwa kàyì wa bàtàmba kutàngila
awu to, nànsha kakesè, kàyì menemùsàlaayì mulongèshììbwe to,
ànu mwânà uvwa nè diitabuuja mu Yêyè, kàdi kufwìsha ditùnga
dijimà bundù. Nzambì wàkacyènzela ku cidìkà.
80 Amen! Yêyè ùcìdi ànu Nzambì, dilòòlò edi, wa cidìkà, ànu
mwàkadìYe musangu awu amu.
81 Wàkabweja ditùnga dijimà mu cimvundù. Bààkamòna cyôcì
aci, nè kubangabò kunyeema nè kuumuka, bwalu bààkamòna
nè mu kakwàcikwètù aku mùvwa diitabuuja mu Nzambì Uvwa
mwà kushintulula bufùki bwônsò, kwenza cyônsò cìvwàYe
muswè kwenza aci, pàvwàmuntumwà kwitabuuja Dîyì Dyèndè.
Cyà bushùwà’s. Ngèèla meeji nè cìvwa ncidìkà.
82 Môsà, mùsàlaayì munène wâkateeta bwà kusùngila Izàlèèlà
awu, kàdi kupanga kucyènza. Ùvwa muswè kubùtula beena
Èjiipìtù. Wàkashipa muntu umwèpelè, kàdi kupetayè lutàtù bwà
bwalu abu, ùcyènza ku diswà dyèndè nkààyendè. Kàdi pashììshe
kwangatayè dikombo, dikombo dyà kale dyûmèmu cipèèlà, kàdi
kushipa cilwilu cijimà. Amen. Aci cyôcì kacìyì cidìkà to, mêmè

ncyêna mumanyè nè mbwà cinyì to. Pààkatuutàye dikombo adi
pa mbû, nè kwambilayè mbû bwà kukanga; ke yêyè kwinyija
Èjiipìtù mu mâyì, ditùnga dijimà, musangu wùmwèpelè, ku
dikombo mu cyanza cyèndè. Amen.
83 Cìvwa ncidìkà, mùshindù wàkalombolàye Izàlèèlà mu
cipèèlà mujimà, nè munda mwà bidimu makùmi ànaayi. Kàdi
pààkapàtukàbo, kakùvwa muntu wa butekète munkacì mwàbò
to. Aci’s ncidìkà. Èyowà’s, mukalenge. Cìvwa mmuntu munène
kaayìpu’s wè, cìvwà Nzambì mumwenzèle aci, bwalu yêyè
wàkiitabuuja Nzambì! Cìvwa ncidìkà. Èyowà’s, mukalenge.
84 Cìvwa ncidìkà, pààkasungulà Nzambì muntu mukesè
umwèpelè, dînà dyèndè Miikà, kumpàlà kwà bapròfetà nkàmà
yìnaayi balongesha bîmpè bàà Izàlèèlà, bwalu muntu ewu ùvwa
muswè kushààla nè Dîyì dyà Nzambì pàvwà dikàndameena
dyônsò dìmubìndùlùkìle.
85 Pààkamba nkàmà yìnaayi ayi nè: “Aa, bàndaaku!”
Kwambilayè Aakàbà nè Yehoshàfàtà nè: “Ndààyi, Mukalenge
udi neenù. Twǎfùmu ku dipeta dibuulula. Mukalenge ùdi
neenù. Bàndaayi, nenùbàsake too nè pambèlù pàà buloba
bwètù, bwalu mbwètù twêtù. Nzambì nguvwa mutùpèèshebù.
Yoshùwà ngwakabanya malaba awu, nè bwôbù ebu mbwètù.
Kàdi’s ke beena Pelèshèètè abu kuntwaku, munkacì mwà kudyà
matalà mu madimi ètù. Mòna’s, s’cìdi ànu cintu cyà lungènyi,
dibuulula dyètù ndilelèlà.”
86 Pashììshe mùshindù mwinè wàkasungulà Nzambì muntu
mukesè bu Miikà, uvwa kàyìku nànsha mwà kubwela mu
nsangilu awu to, kàdi yêyè wàkalwa kuntwaku nè Dîyì dyà
Mukalenge. Ke yêyè nè: “Bànda ùya, kàdi ndi mumòne Izàlèèlà
ùtangalaka bu mìkòòkò kayìyì nè mulami to.” Cìvwa cidìkà,
mùshindù wùvwà Nzambì mwà kutwàla kakwàcikwètù kakesè
kàà menemene kakàyì kamanyìke kuntwaku munkacì mwà
musùmbà mujimà munène menemene wà bapròfetà nkàmà
yìnaayi, bàà bapròfetà bàà beena Izàlèèlà abu, Bapròfetà bàà
beena Yudà biimàne mwaba awu bàmba cipròfetà cyà mafi.
Mmunyì mwàkamanya Miika nè yêyè ùvwa mu bulelèlà? Bwalu
ùvwa ùpetangana nè Dîyì. Elìyà wàkamba nè cintu cìmwècìmwè
aci cìvwa mwà kwenzeka; nè mmunyì mùvwàye mwà kubènesha
cìvwà Nzambì mwelè mulawu? Cìvwa ncidìkà, kàdi Nzambì
wàkacìfikisha ku dyenzeka. Cìvwa nànku bulelèlà.
87 Cìvwa ncidìkà; pàvwà kansongààlùme kakesè, kàà
mmwènekelu wa cilùme-cikàjì nè bipya mwandamutekète
bikesè byà nsukì bimulembèlèle ku mutù, kàbìdì pàmwǎpa
biswìka ne kalàmba, bwà ku dyànyì pàànyì dimanya, ànu bu
kaacìlùme-cikàjì kakesè. Dînà dyèndè ùvwa Shiimìshòònà. Kàdi
pàvwà ntambwe, wa bujitu bwìpacila ku kìlô nkàmà yìbìdì nè
makùmi àbìdì nè mwandamutekète, pàmwǎpa, ntambwe
awu kukungula nè kumutùùkila, ke kwangatayè byanza

byèndè nè kupandululayè ntambwe awu bipese bìbìdì. Amen.
Kàdi tàngilààyi nùmonè cyàkenzekà: Nyumà wa Mukalenge
wàkamutùùlukila pambidi, dyàmbedi.
88 Ke cìdì cìlela cidìkà ncyôcì aci. Ke cyôcì aci. Cidìkà cyà
bwena aci cìdi mwà kulàkusha cipalu cyà manaya eci nè kapyà,
dilòòlò edi, nè butùmbi bwàNzambì. Bu dinanga dyàMukalenge
mwà kwanyishiibwa bwà kulwa pa bantu, dîbà adi bàvwa mwà
kusambila. Cidìkà, cyà bushùwà. Èyowà.
89 Pààkashebeyà Shimìshòònà ntambwe awu, nè byanza
byèndè bitupù, kumupandulula bipese; kansongààlùme kanci
kakesè, kènze bu kaacìlùme-cìkàjì kiikàle nè bipya byà nsukì
bikesè mwandamutekète bimulembèlèle paanyimà.
90 Cìvwa ncidìkà pààkangatàye mufùbà wà lubàngà lwà
kampundu aku, nè kutuutayè kuboza mitù yà beena Pelèshèètè
cinunu. Pààbì, bifulu byà ku mitù binène nè bibwikilu binène
byà byamu abi, byà cyamu cyà mìtakù pàmwǎpa nè bujitu
bwà kìlô makùmi ànaayi nè yìtaanu, anyì yìpacila aku’s, ngabu
minène nè bikwàbò, mafùmà, bantu balongesha bîmpè, nè
cifulu cyà ku mutù cyà mupimbu wìpacila cyâlà cìmwè nè
citùpà, cyenza nè cyamu cyà mìtakù, cìpweka nè cìnyùngùluka
cìya muulu, nè ànu kwîsù kwàbò kushààle. Kàdi Shimìshòònà
kwimana mwaba awu nè mufùbà wà lubàngà lwà kampundu
ewu, wùvwà wùsangayiibwa mwaba awu pàmwǎpa munda mwà
bidimumakùmi ànaayi,makùmi àtaanu…[Katùpà kààmukàbà
wà mêyì munda mutupù—Muf.] Mu cipèèlà, mûme. Èè, dituuta
dìmwèpelè ku cipese cyà cyamu mùshindù awu ndifwànyìne
kuwùsùnsulula mu tupese mùlìyô mujimà. Kàdi wàkiimana
mwaba awu, ke cintu cìmwèpelè ncyôcì aci, ùvwa mutùmììbwe
nè mudimu wà kulwangana mvità bwà kupàtula ditùnga adi.
Wàkajuudiibwa nè wàkalediibwa bwà kushebeya ditùnga adi.
Àlèluuyàh!
91 Bu èkèleezìyàmwà kujingululaku cyûdì mulwile kaaba aka’s
wè! Bu èkèleezìyà wa beena Mpenta mwà kujingululakù ànu
cyûdìmulwile kaaba aka! Cyèbè cyûdì uleejampàla ncinyì’s? Udi
mupàtuke mu bintu ebi bwà kwikala cyûdì aci bwà cinyì?
92 Ùvwa mumanyè bwà cinyì bùvwàye muledììbwe. Ùvwa
mumanyè mwaba wùvwàye mwimànyìne. Cintu cìvwàye naacì
mu cyanza aci kacìvwa nè cìvwàci cìshintulula to. Wàkiimana
mwaba awu, nè ànu pàvwà beena Pelèshèètè abu bàlwa apu,
nènku cisûsù cyà makàndà aci, cyà kàmpimpi-nyàmà kakesè
kiimàne pa lubwebwe apu, bwà kufika kumutù kwà mitù
yàbò aku, pàdìbo bànyeemenakù, ùvwa mwà kutuuta ewu mu
nùnku, nè mukwàbò mu nàka. Kàdi’s ke bôbò abu balààdika
cinunu cijimà, balààle bafwèmwaba awu. Cìvwa ncidìkàmùvwà
lubàngà lwà kampundu alu lushààle lujimà. Cìvwa ncidìkà,
mùvwà kapese kàà mufùba mwele mikètù aku kafwànyìne
kukòsolwela mu bifulu byà mvità byà cyamù cyà mìtakù

byà mupimbu wà cyâlà abi nè kushebeya beena Pelèshèètè
abu, cinunu cijimà. Nènku ùcìvwa ànu mwimàne mwaba awu
naawùmu cyanza, ànumwàkadìwu pààkawàngulàye apu. Cìvwa
ncidìkà. Amen nè amen!
93 Yêyè ùcìdi ànu umweumwe awu makèèlèlà, leelù, too nè
kashidi. Yêyè ùcìdi ànu Nzambì umwèumwè awu, bwà muntu
kanà yônsò udi mubììkìdììbwe bwà kwangata Dîyì dyà Nzambì
ewu. Nzambì neìmanè ku luseke lwèndè yêyè kàyì muntu
mutulùmùke to. Shimìshòònà ùvwa mwà kwikala munyeemè,
kàdi yêyè kààkacyènza to. Cyà bushùwà.
94 Cìvwa ncidìkà, pààkabììkilà Nzambì Yone Mubàtiiji, mwânà
wa mwakwidi awu, wa mu cilongelu cinène cyà bansaserdòsè,
sèmìnêrè munène. Kààkalondakù aci bwà cinyì? Pààbi, pa
ciibidilu bantu bàvwa bàlonda bilèlè byà baatatwǎbò. Mòna’s,
cìvwa ncidìkà, pààkayà Nzambì nè Yone mu cipèèlà, bwà
kumwambila cìvwà Maasìyà mwà kwikala, bwà kumwambila
cìvwà cimanyinu cyà Maasìyà mwà kwikala, mùvwàye mwà
kucìmanya. Pamutù pàà kuya mu kàlaasà, bwà kuyiila cìvwà
Maasìyà mwà kwikala, Nzambì wàkaya nendè mu cipèèlà bwà
kumwambila cìvwà Maasìyà mwà kwikala. Cìvwa ncidìkà ànu
cyètù cyà menemene eci, bwà bantu bàà mu ditùkù adi abu.
Èyowà.
95 Pààkalwà dilediibwa dyà kùdì nsongààkàjì virgò, cìvwa
ncidìkà; mùshindù mwinè wùvwà Nzambì, mulwè muntu, bwà
kuDìmanyisha kùdì muntu. Mùshindù mwinè wùdì Nzambì,
Nyumà munène awu…Nzambì, bwànyì mêmè, ùvwa kumpàlà;
kakùvwa nànsha bukênkè to, kakùvwa kapese kàà dibwe
dyà kapyà to, kakùvwa ka—ka—ka—kapwishipwishi nànsha,
kakùvwakù kasùnsukilà to, kakùvwa—kakùvwa—kakùvwa cintu
nànsha cìmwè to, nè byônsò bìvwa Nzambì. Èyowà, ke
mùdìYe munène nànku. Yêyè ngwa ku Cyendèlèèlè, too nè
ku Cyendèlèèlè. Yêyè ùvwa misangu yônsò ànu Nzambì. Yêyè
neìkalè misangu yônsò ànu Nzambì. Nè mùshindù mwinè wùdì
mwoyi mutàmbe bunène wa ku yônsò mulwè Mùtòlokù mukesè,
mushààdìle mu difù dyà mukàjì, bwà kwambula mukenji Wèndè
Yêyè mwinè, bwà kufuta cibawu cyà mikenji Yèndè, lufù;
mwàkaleejiibwa Nzambì mu mubidi, mwàkadì Nzambì munène
wa mu Dyulu mushintùlùle njila Wendè, mufùmine ku diikala
Nzambì, bwà kwikala muntu, ku dilediibwa dyà kùdì virgò,
muntu nànsha umwe kêna mwà kudìfwànyikijilacì to.
96 Maalu à mamanya leelù ewu kaènakù mwà kukwambila
mùvwà dilediibwa dyà kùdì nsongààkàjì virgò adi to, kàdi
Nzambì’s mmucyěnzè. Yêyè kulwa. Muntu nànsha umwe kàvwa
mwà kukùmbana to; muntu nè muntu ùvwa muledììbwe ku
disangila dyà mulùme nè mukàjì. Bu mùdi mu-…muntu umwe
mufwànàngàne nè bakwàbò abu, muntu nànsha umwe kàvwakù
mwà kwambulwisha mukwàbò to. Tuvwa bônsò mu lutàtu. Ke
pashììshe Nzambì Yêyè mwinè kutùùluka nè kulediibwa, kàyì

mwena Yudà to, kàyì wa bàà Bisàmbà byà bendè to, kàdi Mashi
Èndè àvwa Nzambì. Mashi àtu àlwila kùdì cintu cilùme. Mu
ebu bwalu, ùvwa n’Nzambì, Nzambì mufùki awu, wàkafùka
Kabulu kààMashimundamwàMàriyà, nè kuDììbakila ntempèlu
mùvwàYe mwà kupweka nè kusòmbelamù.
97 “Nzambì wàkadi mu Kilistò, ùpungisha bàà pa buloba nè
Yêyè mwinè.” Mwâkù mwinè Kilistò ùdi ùmvwija nè “Mulaaba
Awu.” Kaa! Yêyè ùvwa Nzambì, Nzambì mu kaabujimà Kèndè
wàkasòmbela munda Mwèndè. Amen. “Nè mu Yêyè mùvwa
musòmbèle kaabujimà kàà Bunzambìmumùshindùwàmubidi.”
Aci’s cìvwa ncidìkà. Cyàkatuutakaja mitù yà bantu mu ditùkù
adi nè: “Wêwè ewumuntu, uDìvwija Nzambì.” Cìcìdi ànu cyènza
nànku. Kàdi ànu mùshindù wùmwèwùmwè awu, cìcìdi ànu
cidìkà cìmwècìmwè aci citùngùnùke. Yêyè’s ùvwa Nzambì. Yêyè
ùcìdi ànu Nzambì. Yêyè neìkalè misangu yônsò ànu Nzambì.
Èyowà’s, mukalenge. Yêyè ùdi umwèumwè awumakèèlèlà, leelù,
too nè kashidi. Èyowà’s, mukalenge.
98 Dilediibwa dyà kùdì virgò adi dìvwa bwalu busokoka
kùdì bantu, kabàvwa mwà kucyùmvwakù to, ànu mùdì
Dilediibwa dipyadìpyà leelù ewu emu. Dilediibwa dipyadìpyà
mbwalu busokoka kùdì bantu. Kabèèna mwà kudyùmvwakù
to. Kî mbamanyè cyûdì uswa kwamba aci to. Mbacìkèèke,
bacìpwekesha, bàmba nè: “Èè, ànu bwalu udi witabuuja
cintu kampàndà.” Démons yìdi yìtabuuja cintu cìmwècìmwè
aci, nè yìzakala. Kî ncyûdì witabuuja to; ncìdì Nzambì
mwenzè bulelèlà. Dilediibwa dipyadìpyà ndilediibwa.
Cìvwa cipyacìpyà…Cìvwa ncidìkà pààkatwàdilà Nzambì
bukwabantu Mwoyi mupyamùpyà. KuWùbènga, nditàpuluka
dyà Cyendèlèèlè, kuwàkidila, m’Mwoyi wà Cyendèlèèlè. Udi
nè…
99 Wêwè udi pa cishìmikidi cìmwècìmwèmùvwà Adàmà nè Evà
amu. Udi mwà kwangata…Nzambì Yêyè mukutèèke pa cintu
cikwàbò kanà cyônsò, mbifwànyìne kwikala kànsungànsùngà
kùdì Adàmà nè Evà. Adàmà yônsò nè Evà, dilòòlò edi, bàdi
nè cîmpè nè cibì citèèka kumpàlà kwàbò. Udi mwà kwenza
disungula dyèbè. Udi mwà kwangata Dîyì dyà Nzambì anyì
kushìya Dîyì dyà Nzambì. Udi mwà kwangata Dîyì dyà Nzambì
anyì kwangata twìtabààyi yèbè yà cyena-màngumba ayi pa
Dyôdì adi. Udimwà kwangatammwènenu yèbè yà cyena leelù yà
cìdì bwalu abu ayi. Udi mwà kulediibwa cyàkàbìdì nè kuujiibwa
tèntè nèNyumàMwîmpè, anyì udi mwà kulwawamu èkèleezìyà,
anyì cyônsò cyûdì muswè kwikala aci.
100 “Bwànyì mêmè kwikala nèmwoyi n’Kilistò.” Àlèluuyàh! Ndi
ngììtabuuja nè Nzambì umwèumwè wâkamata mu Ditùkù dyà
Mpenta awu, pa Èkèleezìyà Wendè, bu Dikunji dyà Kapyà, nè
kuDyàbanya, nè ndìmi mipandùlùke, munkacì mwà cisàmbà
Cyèndè, ùdi kaaba aka dilòòlò edi. N’Nzambì umwèumwè
uvwaYè musangu awu awu, ke cìdìYe leelù ewu, nè Nyumà

Mwîmpè umwèumwè awu. Ndi mumanyè nè ncidìkà. Kacyèna
mwà kumvwijiibwa to. Masaluka, kwela mbìlà mikolè, kudila
myadi, nè bikwàbò, kabyèna mwà kumvwijiibwa to, kàdi’s
ncidìkà mùdì Nzambì ùcyènza. N’Nzambì udi kàyì ùmwèneka
awu musòmbèle munda mwà mwoyi wà muntu, ùDìvwija wa
ùmwèneka, ku dishìndika dyà Dîyì Dyèndè, nè: “Yêyè ùdi
umwèumwè awu makèèlèlà, leelù, too nè kashidi.”

101 Cìvwa ncidìkà, pàvwà mwânà wa mukoonyi wa mabaya,
dînà dyèndè YesùwamuNazàlèètà, mwangàte tuumâmpà tukesè
tùtaanu nè tuumishipa tùbìdì, kàdi kudììsha bantu binunu
bìtaanu. Byôbì kabìyì nànku to, ndi muswè kumòna muntu
kampàndà ùcyènza leelù ewu. Ndi muswè bwà ùnguumvwìje
nè nkapwishipwishi kàà mùshindù kaayì kààkalekelelàYe
aku’s. CyàkenzàYe ncinyì? Kî ng’ànu mushipa awu to, kàdi
mushipa mukolè, mushipa awu wùvwa mulamuna mabambà,
mushipa awu wùvwa musukula, mushipa’s wùvwa mulàmbà,
mushipa’s wùvwa cyônsò cyàkadìwu aci, nè dyâmpà dìvwa
dikùnyììbwe nè dikolè; nè cyônsò cìvwàdi dipìcìle aci, kàdi
Nzambì wàkacìshintulwila ku—ku mushipa mulàmba kucìvwija
mushipa mulàmba. Yêyè wàkawùsashisha nè Wàkawùkòsa, nè
Wàkawùsashisha nè Wàkawùkòsa, nè Wàkawùsashisha too nè
mwàkadììshàYe binunu bìtaanu. Amen.

102 Ciibidilu aci cìdi cyùmvwija cinyì: kuwùkosa, kuwùsashisha;
kuwùkosa, kuwùsashisha; kudììsha, kuwùsashisha? Mbwena
kwamba nè Yêyè ùdi umwèumwè awu makèèlèlà, leelù, kashidi.
Yêyè ùdi Nzambì umwèumwè wâkadikù awu. Yêyè ùcìdi ànu
Dyâmpà dyà Mwoyi kùdì muntu kanà yônsò udi nè nzala nè
nyòòtà. Kwêna mwà kumana bwîmpè Bwèndè nànsha.

103 Bôbò bàdi bàmba nè: “Katwèna dijinga nè bishìmà to,
kabyèna bìkèngela cidìkà to.”

104 Yêyè ùdimunkacìmwà kwindila. Ke ndongamuWendè nyêyè
awu. Ke cìdìYe ncyôcì aci. Yêyè ùdi umwèumwè awu makèèlèlà,
leelù, too nè kashidi. Yêyè mmwindìle bwà wêwè kwolola cyanza
nè kwangata cyèbè citùpà. Wêwè udi nè bwôwà bwà kucyènza
anyì? Udi utàmba kuswà kuyà ku musùlù kwàka nè kulòba
mushipa awu, nè kuteeta bwà kuwùlàmba nè kuwùkalangila
mu màfutà à mùshindù kampàndà anyì cintu kampàndà, anyì
newìkale mwà kuwàngata mùshindù wùdì Nzambì naawù awu?
Olòlà ànu cyanza ku diitabuuja, wǎmbè nè: “Yesù, umwèumwè
awu makèèlèlà, leelù, too nè kashidi’s! Ndi nnana, Mukalenge,
ndi muKwitàbùùje. Tèèka munda mwànyì cyàkudyà, dikàndà,
diitabuuja dîndì naadì dijinga.” Tàngilà ùmonè cìdì cyènzekà.
Nèmwoyiwàmeeji matòòke, Yêyè neàsankishè nzala yônsò. Yêyè
neàcyěnzè.

105 Yesùwàkadi…mwenze…wàkadi nè cidìkà, pààkadììshàYe
bantu binunu bìtaanu, nè mishipa yìtaanu, nènku—nènku

pashììshe kwangatabò bisaka bìbìdì bijimà, anyì bisakà
byàbûngì, pashììshe.
106 Cìvwa ncidìkà, pàvwà Muntu wetù ewu nè makàsà mûndì
naawù nè nwênù pèènù amu’s, pa dijiba bu mùdì Dijiba
dyà Michigan edi, pààkajuuka bipeepèlè bikolè, nè pàmwǎpa
mavwala manène awu àvwa…
107 Èè, bu nè nuvwakù kuntwaku nè bamòne mùvwà bipeepèlè
bikolè abi bìlwa bipweke, bìcìdi ànu byènza nànku’s, eku nè eku
kwà Ngalèlà aku, nènku bìdi ànu bìmwèka bu nè bìdi byàmba
kuleeja too nè mwinshì mwàmbû. Pàdì aci cìpwekela kuntwaku,
mpeepèlè yìdì yìkwacisha bwôwà ayi, nè yìtwàdija kutuuta, nè
mavwala manène awu àtàkankaja bwatu abu too nè mùvwà
ditèkemena dyônsò diyè. Kàdi pa mbû apu, kùvwabo munkacì
mwà kwita nè makàndà, kacya ànu bààmònangana nè kwita
kubangila bu ku dîbà ìnaayi jaajaaja mu mapingaja amu, Ndi
mwà kwamba nè, too nè ku cilù (cyà ndekeelu) ciinâyì, lwà pa
dîbà ìsàtù ìnaayi jaajaaja mu dìndà. Too nè mu ntàntà kaayì
mùvwàbo bîtè bwâtù bwà kusambuka mbû awu’s! Kàdi’s bàvwa
baMushìye ku luseke lukwàbò alu. Amen.
108 Nènku mu cilù ciinâyì, ke Yêyè ulwàlwa ewu, wènda
wèndela pamutù pààmavwala apu. Aci’s cìvwa ncidìkà. Mmunyì
mùvwàYe mufwànyìne kuDìvwija mupeepèle mu mùshindù
mukùmbàne’s? Mmunyì mùvwàYe mwà kwendela pamutù pàà
mavwala apu, kàdi wènda ku divwala nè ku dikwàbò’s? Mavwala
manène awu munkacì mwà kulwa, Yêyè’s ùvwa ànu mwà kuyiila
ànu pamutù pàà dìmwè, nènku buludi mwînshì mwà dikwàbò,
buludi pamutù pàà dikwàbò, nànshapù dimata dìmwè dyà mâyì
pambidi Pèndè. Ùlwa, wèndela pamutù pàà mavwala awu’s!
Cìngumvwìjaaku’s, kàdi kwakukùmbana to. Cìvwa ncinyì aci?
Cìvwa ncidìkà, kakùyì mpatà to.
109 Cìvwa ncidìkà, pàvwà Peetèlò, uvwaYè kacya kàyìkumwanjì
kumòna to kacya bààMulela, dînà dyèndè ùvwa Simonà,
kuseemenayè mu Bwikadi bwà Yesù Kilistò, bwalu mwanààbò
Andèlè ùvwa mumwambìle nè Yêyè nguvwa Maasìyà awu.
Kàdi pààkatàngila Yesù muntu awu mumpàla, bwà musangu
wà kumpàlà wàkamumònàYe, kwambaYè nè: “Dînà dyèbè
n’Simonà, nè wêwè udi mwânà wa Yona,” aci’s ncidìkà.
Kabìyì nànku to, ngambìlaaku mùshindù wàkacyènzàYe. Cìvwa
ncidìkà.
110 Bwà cinyì? Bwalu, Yêyè ùdi Dîyì. Nè Bible mmwambè nè:
“Dîyì dyà Nzambì nditwè kutàmba mwelè wà mvità wà nseke
yìbìdì, nè dijinguludi dyà meeji nè mapàngadika à mu mwoyi.”
Aci’s cyàkajaadika nè Yêyè ùvwa Dîyì, amen: “Umwèumwè awu
makèèlèlà, leelù, too nè kashidi.”
111 Cìvwa ncidìkà, pààkayà Filìpò wènda ùnyùnguluka kakùnà
nè kusanganayè Natànàèlà, nè kumwaluja mu Bwikadi bwà
Yesù, nè Yesù kumwambila mwaba wùvwàye usanganyiibwa

ditùkù dishààle adi. Aci’s cìvwa ncidìkà, amen, bileeja nè Yêyè
ùvwa Dîyì. “Mònaayi mwena Izàlèèlà mwena munda mùdì
kamùyì budìmù nànsha.”

Yêyè nè: “Wâmmanyì dîbà kaayì, Laabì?”

112 Yêyè nè: “Kumpàlà kwà Filìpò kukubììkilayè, paùvwà
mwînshì mwà mucì apu, Mêmè mvwa mukumòne.” Cidìkà.
Amen.

113 Cìvwa ncidìkà, pàvwà mwena kantu-ku-byanza mukesè, wa
mu cimenga cyà Yelèkò, mudyûdi kampàndà wa Mukalenge
Yesù, kubàndayè mu mucì wà sukòmò, bwà kusokoma, bwà
kuMumòna ùpìcila mwaba awu. Nènku pààkabwelà Yesù wa
mu Nazàlèètà, wènda ùpweka nè mùsèèsù, nè mwimàne ànu
mwînshì mwà mucì mùvwàye amu, ke kujuukayè mwaba awu
è kumubììkilayè ku dînà dyèndè nè: “Zakààyò, tùùluka. Ndi
nya neebè kumbèlu bwà kudyà cyàkudyà cyà mundaamunya.”
Cidìkà’s! Kacya Yêyè kàvwakù mwanjì kumòna muntu awu
to, matùkù ônsò à mwoyi Wèndè. Kacya Kàvwakù mwânjì
kumutwìshila mêsù to.

114 Cìvwa ncidìkà, pàvwà pàmwǎpa nkàmà yàbûngì yà bantu,
èyowà, pàmwǎpa bantu cinunu nè nkàmà yìtaanu, binunu
bìbìdì bàpàtuka mu cimenga cyà Yelèkò, bàMwelulwila, nè
bàMuseka, pààkuumukàYe mu cimenga aci mu mapingaja
amu, anyì mu dìndà adi’s wè, èyowà; bu mùvwàYe ùpàtuka
mu cimenga amu, pàvwà bantu munkacì mwà kuMwasa
bimuma bibolè. Nènku ndi mwà kuumvwa mwakwidi wàmba
nè: “Ê, bàdi bàngambila nè Wêwè udi ubììsha bafwè. Ê,
Wêwè mupròfetà, Wêwè ùdì ùDìbììkila nè mupròfetà awu’s!
Bôbò, tudi nè budimi bujimà bwà majambu bûle tèntè naabù
lwà mwab’ewu, bantu baakàne, bantu bîmpè, baakwidi bu
mêmè kùnu; bànda kuntweku, ùbàbììshe. TùKumònèbi ubììsha
bafwè’s.” Kààkatèèlejakù mwâkù nànsha ùmwè wàkambàbo to,
ewu wèla lubìlà wàmba cikampàndà, nè mukwàbò cikwàbò.

115 Kàdi lwà paanyimà pààpa mweyèmène ku cimanu, mu
ntàntà wa metèlè bu nkàmà yìbìdì, mulòmbyanganyi wa kàà pa
luse mukùlàkàji mukwàte nè luse ùzakalala nè mashìka mwaba
awu, nè mabòkò àmutèèlù wèndè awu, kwambayè nè: “Éyì Yesù,
Wêwè Mwânà wa Davìdì, mfwìlèku luse,” nè kuMwimanyika
mu njila Wendè. Àlèluuyàh! Dibììkila dyà kùdì Yoshùwà, kî
nkule menemene to, kî—kî nkìlòmèètà dikùmi nè yìsambòmbò
to nè mwaba wùvwàYe mwimanyìne buludi awu, dyàkiimanyika
dîbà, ditùkù kampàndà. Kàdi mulòmbyanganyi wa kàà luse
mukwàte nè luse è kwimanyika M-w-â-n-à wa Nzambì,
kumwimanyikayèmu njilaWendè, mùshindùwùmwèwùmwèwà
diitabuuja dyàkadi naadì Yoshùwà adi. Amen. Bwalu, yêyè uvwa
mumanyè nè, bu nè Yêyè ùvwa Mwânà wa Davìdì, Yêyè nguvwa
Maasìyà mumwènèshììbwe, nè Ùvwa mwà kumwalujila lumònù

lwèndè. Cidìkà’s! Kaa, ekèlekèle! Cyà bushùwà’s, cìvwa ncidìkà.
Èyowà’s, mukalenge.
116 Nzambì, cìvwa ncidìkà, mùshindù wùvwà Nzambì mwà
kulwa muntu, bwà kufwà. Nzambì, Mwoyi, Mwoyi wà
Cyendèlèèlè, ùvwa mwà kulwa Nzambì (mwoyi wà mu bufùki
ewu) bwà kufwà, bwà kusùngila muntu, bwà kumwaluja
ku Mwoyi wà Cyendèlèèlè. Aci’s cìvwa ncidìkà, mùshindù
wùvwà Nzambì munène wâkuuja cibwàshìbwàshì cyônsò nè
Cyendèlèèlè cijimàmwà kupweka nè kwikala muntu, bwà kufwà
bwà kusùngila mun-…Bufùkì Bwèndè Sungasunga. Mùshindù
mwinè wàkalwa Nzambì umwe wa ku bifùkììbwa Byèndè Yêyè
mwinè, bwà kusùngila, bwalu Yêyè wàkafùka mubidi Wèndè
Yêyè mwinè. Yèhowàh Taatù wàkasòmbela, mu kaabujimà,
mu Yesù Kilistò Mwan’Èndè. Yesù ùvwa mubidi wà Nzambì.
Nzambì ùvwa muleejììbwe mu tabernacle, mubidi wà Yesù
Kilistò, nè mùshindù wùvwà Ewu wâkuuja cibwàshìbwàshì
cyônsò nè Cyendèlèèlè cyônsò awu mushààle Muntu umwèpelè.
Amen. Nudi numòna cîndì muswè kwamba aci anyì? Mwaba
awu, nè Nzambì ùdi mwà kwenza nànku, bwà kufwà, nè, kaa,
aci’s cìvwa ncidìkà, mu cyôcì ciinè, mùshindù ùvwàYe mwà
kuDìvwija mùshindù awu bwà kutwàla lufù bwà bukwàbantu
bujimà.
117 Kàdi, kaa, cidìkà kaayìpu’s wè, pààkapoopediibwa Muntu
pa nkùrusè, mushipa, mucimpika difùmà dinène dyà cyena
Loomò, dyà dììpacila bwalàbàle bwà byâlà bìsambòmbò
anyì mwandamukùlù, mu mwoyi Wèndè, nè Mashi nè
mâyì è kuzòloloka. Ke kuMuumushabò ku nkùrusè, mufwè,
kuMujìngilabò mu—mu cilàmbà, nè kuMulààdikabò mu lukìta.
Ùvwa mufwè mu mùshindù wà nè kààmàndà kàà màsàlaayì
lukàmà kàà beena Loomò kààkamba nè Ùvwa mufwè, bantu
bônsò mwaba awu kwambabò nè Ùvwa mufwè, ngondo
kwamba nè Ùvwa mufwè, mìtootò kwamba nè Ùvwa mufwè,
dîbà kwamba nè Ùvwa mufwè, buloba bwàkapeta dìsaamà
dyà mutù wùnyùnguluka, kwambabù nè Ùvwa mufwè. Nè mu
ditùkù diisâtù, ùvwa mwà kubììka ku lufù kwalukila cyàkàbìdì
ku mwoyi, kàyì mwà kufwa to, ùfùmina ku lufù. Aci’s ncidìkà.
Amen. KwambaYè nè: “Ndi nè bukolè bwà kutèèka mwoyi
Wànyì panshì; Ndi nè bukolè bwà kuwàngatulula cyàkàbìdì.”
Cidìkà cishùwashùwàlè cyà Nzambì, ke cìvwà dibììkà Dyèndè
dyà ku lufù adi.
118 Cìvwa ncidìkà, cyà Nzambì, pààkasungulà Yesù balòbi, bàà
kab-…pamutù pàà baakwidi balongèshììbwe, bwà kutwàla
mukenji Wèndè. Bìvwa bimwèke ànu bu nè, pààkalwàYe, Ùvwa
mufwànyìne kulwa kùdì Bàfaalèsà banène nè Basadokà, bwà
kwamba nè: “Bânà bèètù, nwênù’s ke bantu bàdì munda
mwà bikondo balamè dìngumba edi dikezùke. Ndi mulwè
bwà kunwàngata mpindyewu. Baatatwěnù nebuumvwe maleela
bwènù, pààpongwelàbo biinàmìne mu bipaapu byà Dyulu,” anyì

pônsò pàvwàbo bàsanganyiibwa apu. Ndi ncyèla mpatà. (Yesù
wàkamba nè: “Nudi bàà tatwěnù, dyabùlù.”) “Nànku dîbà adi
bàtàngila panshì, bàmba nè: ‘Èè, tudi bafwànyìne kwikala nè
disànka.’ Mbafwànyìne kwikala nè disànkà dyà kumanya eci.
Mpindyewu Ndi mulwè bwà kwangacila mwaba wunùdì bônsò
bacìfikìshè awu.”
119 Cìvwa ncidìkà, pààkapììshàYe yônsò wa kùdìbo nè
kubàmbila nè bàvwa bàà dyabùlù, nè kupweka ku Mbû wa
Ngalèlà nè kwangula binyòngà byà balòbì bàvwà kabàyì nànsha
bamanyè mwà kufùnda dînà dyàbò to, nè kubàpèèsha nsapì
yà Bukalenge bwà mu Dyulu, pamutù pàà kupèèsha Kaayìfà,
mwakwidi munène awu. Mmunyì mùvwàku Muntu wetù
ewu, munkacì mwà ntèndeleelu kampàndà uvwa ulwangana,
cìvwàbo bèèla meeji nè bàvwa bàteeta aci, mu bilèlè byàbò nè
bikwàbò bwà kulama bintu byà Nzambì, kàdi’s ke Yêyè ulwàlwa
ewu nè ùsòbola kasùmbù kakwàbò ku musùlù kwàka, pàdì
bantu balongèshììbwe, nè balonge mukàndà, nè bapìcìle mu
maasèmìnêrè, nè bilongelu, ne bikwàbò byônsò, pashììshe Ùdi
wàlukila buludì ùlèngulula aci, kàdi wàngata mulòbi mupangi
nè ùmupèèsha nsapì yà Bukalenge? Amen.
120 Cìdì cyènza cidìkà mpàdì muntu kampàndà wìtabuuja
Nzambì nè ùMukwàcila ku Dîyì Dyèndè. Dîyì dyà Nzambì
dyàkaakula nè buloba kwikalabùku. Ncintu cìmwècìmwè aci
cìdì cìkèngela bwà nwênù kwitabuuja, dilòòlò edi, n’Dîyì dilaya
dyà Nzambì.
121 Tàngilààyi mukàjì mukesè mukwàte nè byà luse awu
mwimàne ku ciinà cyà mâyì aku. Yêyè kwamba nè: “Tudi
bamanyè nè pààlwà Maasìyà, Yêyè ngwatwàmbila maalu aa.”
Ùvwa mumwambìle cìvwà lutàtù lwèndè. Yêyè nè: “Mukalenge,
ndi njingulula nè Wêwè ewu udi mupròfetà. Tudi bamanyè nè
pààlwà Maasìyà, Yêyè ngwatwàmbila maalu awu.” Tàngilààyi.
122 Nzambì ùyiikila nè ndumbà. Butùmbi kùdì Nzambì’s wè!
Nzambì ùyiikila nè ndumbà kampàndà, amen, nè ùlòmba dyêsè
kampàndà nè: “Ntwàdìlèku mâyì à kunwà.” Anjì elààyibì meeji
ku bwalu abu. Nwênù bàbambà bwà cidìkà’s!
123 Nènku ncidìkà kaayìpu’s wè bwà dimiinu dyà Mwoyi wà
Cyendèlèèlè, didyànjila kulongolola kumpàlà kwà difùkà dyà
dyulu nè buloba adi, difwànyìne kudisangishila mu cintu cyà
bu nànku awu; ku dijinga dyà mubidi, mùshindù mwinè wùvwà
mukàjì mukesè mukwàte nè byà luse awu, pàmwǎpa mutùma
mu mùsèèsù amu, munda mwà mwoyi wèndè ùvwa mudyànjila
kulongolwela Mwoyi wà Cyendèlèèlè.
124 Pààkashipiibwà Mwânà wa mùkòòkò kumpàlà kwà difùkà
dyà dyulu nè buloba, bilondèshìle Bible, mênà ètù àkafùndiibwa
mu Mukàndà awu. Yesù wàkamba nè: “Muntu nànsha umwe
kêna mwà kulwa kûNdì pàdì Taatù Wanyì kàyì mumukòke to,

nè bônsò bàdì Taatù muMpèèshe nebàlwe.” Kutangalaja ànu
Bukênkè cyanàànà!
125 Tàngilààyi numòne pààkalenga Bukênkè abu baakwidi abu
nè mamanya àbò ônsò à mu mutù awu. Cyàkenzekà ncinyì?
Bààkamba nè: “Yêyè m’Beelèzèbùlà, mwena lubùkù, démon.”
126 Yêyè nè: “Nudi bàà tatwěnù, dyabùlù awu.” Ke
kwàkafùminàci aku.
127 Kàdi pàdì mukàjì mukesè, wa masandi ewu ùyiikila nè
Nzambì, kàdi mmunyì mùvwà dimiinu didyànjila kulongolola
adi mwà kwikala dyêlè lwongò mu muntu mu—mubììpe
wa mùshindù awu? S’ncidìkà. Kàdi tàngilààyi pààkadìlenga
Bukênkè abu’s. Yêyè nè: “Mukalenge, ndi njingulula nè Wêwè
ewu udi Mupròfetà.” Mpindyewu, mupròfetà, ke kùtù Dîyì dyà
Mukalenge dìlwila, kùdì mupròfetà, nwamònu’s. Nènku aci’s
cìvwa mpèkaatù wendè, nè Yêyè mupròfetà awu ùvwa nè Dîyì.
Ke kwambayè nè: “Ndi njingulula nè Wêwè ewu udi Mupròfetà.
Mpindyewu tudi bamanyè nè pààlwà Maasìyà, Yêyè ngwênza
bintu ebi.”

Yêyè nè: “Mêmè ke Yêyè awu, udi wakula neebè ewu’s.”
128 Mwanèètù, kushìyayè mbekeci awu, è kuyayè. Bujaadiki
bwèndè bwàkansùngila cimenga cyèndè, Suukà. Mpindyewu aci
cìvwa ncidìkà, pàvwà Nzambì, pààkenzà Yesù cyôcì aci apu.
Èyowà’s, mukalenge.
129 Cìvwa ncidìkà, pààkatèèkà Nzambì NyumàWendèmu beena
mpenta, balòbi bakwàte nè byà luse nè bantu kabàyì balongè
kàlaasà abu, pamutù pàà Kaayìfà mwakwidi munène awu.
Nènku, kaa, mùshindù mwinè wùdìYe mutèèke Èvànjeelìyò
Wendè’s wè! Cìvwa ncidìkà, pààkasungulà Nzambì njila udibò
bàbììkila nè “ndipàmbuka, dipaala,” bantu bènda bàtetuka,
nè bàtùpika nè bènza maalu à lukutukutu, nè bènza maalu
bu nè bàvwa bapâle. Bààkabàbììkila nè “mbapâle.” Ncidìkà,
pàvwà Nzambì mufwànyìne kulekela nsunàngòngà minène
ayi, Tubàdì tunène twà beena Yudà nè baakwidi banène bàà
balonge tùlaasà, kàdi kwangula musùmbà wà balobi bàà
binyònga, kabàyì balonge mukàndà bàvwa kabàyì bamanyè
cikwàbò cintu to ànu bwà kuMwitabuuja nè kwangata Dîyì
Dyèndè, nè kumòna bipeta. Kàdi’s byàkasànkisha Nzambì bwà
kushìya cìdìbo bàbììkila nè ncintu citàmbe cijila mu buloba
aci, bwà kwangula musùmbà wà “bùcyafù bwà ciipanshì,”
mùvwàci cìbììkidiibwa’s, nè mùshindù wùvwàbo bàkuukwila,
wùbììkidiibwa nè “ndipàmbuka,” bwà kwenza njila wa
lupàndu. Èyowà. Mpindyewu, aci’s mbulelèlà, kanwèna mwà
kucìvilakù to. Pôlò mmwambè nè: “Mu njila udibò bàbììkila
nè ‘ndipàmbuka awu,’ ke mùshindù wûndì nkuukwila Nzambì
wanyì ngwôwò awu, Nzambì wa baataatù bèètù; njila udibò
bàbììkila nè ‘ndipàmbuka.’” Èyowà’s.

130 Cìvwa ncidìkà, pààkapwekà Dikunji dinène dyà Kapyà
dyàkafùmàmuDyulu adi, Mwanjèlò waMukalenge, Dikunji dyà
Kapyà dyàkalombola bânà bàà Izàlèèlà mu cipèèlà adi. Cìvwa
ncidìkà, cyàkayiikila nè Môsà mu kaacipuka kàà kàlàkuka
kapyà mwàmwa. Nènku cìvwa ncidìkà. Kàdi bidimu nkàmà
mwandamukùlù paanyimà…nè bilondèshìle Mifùndu, mu Yone
Munsantu 8.58, panwìkalà baswè kumanya mwaba wùdìci.
Nudi baswè kumanya mwaba wàkabangilàci, dyàmbedi, cìvwa
ng’Ekèsòòdè 13.31. Nènku cìvwa ncidìkà, pàvwàbi nè, paanyimà
pàà lwendu lwônsò alu nè dîbà dyônsò adi, nè apa Yesù
mmwâmbè, nè: “Kumpàlà kwà Abraham kwikalayèku, NDI.”
NDI ùvwa mu kaacipuka kàà kàlàkuka kapyà aku. NDI ùvwa
Ewu wâkayiikila nè Môsà awu.

131 Cìvwa ncintu cyà pabwàcì, cyà nè paanyimà pàà lufù
Lwèndè, dijiikiibwa, nè dibììkà dyà ku lufù, nè Shawùlà, keena
Yudà kàà dyûlù dikònyàngàle aku, kàà cilunji cibànde, nè
cyà cibì, nè mushebèye mene bàmwè bàà mu Èkèleezìyà, mu
njila mutàngìle ku Damàsèkè bwà kakwàta bantu abu, kàdi
kuntwaku’s bàvwa nè mupròfetà kampàndà dyèndè Ananìyà,
nènku ùvwa kuntwaku munkacì mwà kubàmbila bipròfetà,
mupròfetà wa Mukalenge, ùbambila Dîyì dyà Mukalenge,
bwalu Yêyè wàkalwa kùdìye, nènku pàvwà Mpaasàtà Ananìyà
kuntwaku munkacì mwà kwamba cipròfetà apu, Shawùlà
kupwekayè bwà kamwangata, nènku ànu munkacì menemene
mwà ditùkù Dikunji dyà Kapyà dìmwèdìmwè dyàkapwekà
nè kulombola Izàlèèlà adi, kubyànkuladì Shawùlà panshì, nè
bantu bônsò bàvwà biimàne banyùngùlùke abu kabàvwakùmwà
kuDìmòna to, kàdi Dìvwa dìtàmba kubàlakana bikolè kùdì
Pôlò mu mùshindù wà nè Dyàkamufofomija mêsù. Amen. Yêyè
ùvwa mpofo. Dìvwa dilelèlà menemene kùdìye, kàdi bakwàbò
kabàvwa mwà kuDìmòna to. Ncidìkà. Ekèlekèle! Kaa!

132 Cìdì byumvwilu byà muntu kampàndà bifwànyìne kwamba,
ncifwànyìne kwambila mukwàbò. Ke bwà cinyì bantu bàdi
mwà kusòmba mu—mu disangisha, nè kutàngila mudimu
wà Mukalenge, kàdi bàjuuka nè bàpàtuka, nè bàCyèlulwila;
nè bakwàbò bàshààla bakwàteKù, nè mwoyi wàbò wônsò.
Ncidìkà’s, mùshindù wùvwà Nzambì mufwànyìne kuvwija
bantu, bàà musunya wùmwèwùmwè awu. Ncidìkà’s, bwà
kumòna mùdì Nzambì ùcyènza, nànsha mu ditùkù edi mene.
Cìvwa ncidìkà bwà Pôlò.

133 Nudi bamanyè’s, Pôlò kààkamònaku Yesù mu mmwènekelu
wa mubidi to. Byàkakèngela bwà kwitabayè dibuulula ànu
mwàkenza Peetèlò amu. Peetèlò kààkamanyakù Yesù ku
mmwènekelu wa mubidi to.

Yêyè nè: “Bantu bàdi bàmba nè Mêmè Mwânà wa muntu ndi
nganyì?”

134 “Bàmwè bàà kùdìbo bàdi bàmba nè, mòna’s, Wêwè udi
‘Môsà,’ nè bàmwè bàdi bàmba nè Udi ‘Elìyà,’ nè ‘Yelèmìyà.’”

Yêyè nè: “Kî ng’aci cîndì mukonke to. Nudi nwênù nwamba
cinyì’s?”

Peetèlò kwambayè nè: “Wêwè udi Kilistò, Mwânà wa
Nzambì udi nè mwoyi.”
135 Yêyè nè: “Udi mubènèshììbwe, Simonà, mwânà wa Yona. Kî
mmunyììnyi nè mashi bìdì bikubuulwìlecì to, kàdi Taatù Wanyì
udi mu Dyulu ngudi mucìbuulùle. Nènku pa lubwebwe elu,
Nêngììbakilèpu Èkèleezìyà Wanyì, nè biibi byà Ìfernò kabyèna
mwà kuMutàmba bukolè to.” Ki bwalu mbwôbù abu’s, cidìkà.
PàvwàYe mwimàne mwaba awu, kàdi kàyì muMumanyè mu
mubidi wà buntu to; kàdi yêyè ùvwa muMumanyìne ku byenzedi
Byèndè nè dibuulula, kuMumòna ùkùmbaja ànu menemene cìdì
Mifùndu ayi.
136 Aci’s ncidìkà cyà mùshindù wùmwèwùmwè cìdì cyùmusha
muntu ku twìtabààyi kampàndà wa kale wa mashìka wa
mmwènekelu wa kwîsùkwîsù, cimubweja mu Nzambì udi nè
mwoyi. Ncidìkà’s, pa kumòna muntu umwèumwè awu ùbala
Bible umwèumwè awu, kàdi ùCìvila, pàdì mukwàbò awu
ùCììtabuuja nè wìtaba cileeji cyàcì apu. Èyowà, ncidìkà, pàdìye
mwà kuCìmòna cìkwàta mudimu pa muntu mukwàbò awu,
cyà bushùwà nè bìvwa bìkèngela bwà kumanyayè nè n’Nzambì
umwèumwè awu. Twìtabààyi Wendè ngwa mafi, pììkalàye
ùbèngangana. Pììkalà Nzambì munkacì mwà kushìndika Dîyì
Dyèndè, dîbà adi twìtabààyi webè ngwa mafi. Amen. Ncyèna nè
meeji à kwikala nè cyakwidi cikàyàbàle nànku awu to, kàdi aci’s
m’Bulelèlà, cidìkà.
137 Mvwa mwambè nè: “Tusunsa makùmi àsàtù,” nènku
twǎkùmbanyimenemene. Ncìdi nèmabejimatwè ku àsambòmbò
à bîndì mufùnde kaaba aka. Cidìkà, nudi nucììtabuuja anyì?
Amen, mêmè ndi ncììtabuuja. Nènku nêngììmanyikè.
138 Lekèlaayi nnwǎmbìlèku cintu kampàndà. Tèèlejààyi.
Mwab’ewu kùkaadi cikondo kampàndà, lwà mu Sud mwàmwa,
mûndì mfùmina, mvwa nè kaanyònga kakesè kàà crême, dîngà
ditùkù. Mulundà wanyì mukùlàkàjì wa musùmbishi wa manga
a lwôndapu, munsantu mulelèlà wa kale muledììbwe cyàkàbìdì,
ùvwa muntu wa bushùwà. Ncìvwa mumumòne to kùkaavwa
cikondo kampàndà, nènku mvwa munkacì mwà kupìcila mu
cimenga amu, ke mêmè kwimana bwà kumumòna. Ke mêmè
kumòna dînà dyèndè kuulu aku, nènku mêmè kudyàmbidila
nè: “Èè, mpàpa, ùdi nè mudimu kaaba aka, nè ùtu kuntwaku
kukaadi bidimu.”
139 Mêmè kubànda, kubwela, nènku’s ke yêyè awu, musòmbe
mwaba awu, mutàngìdìle mwînshì mwà tùnetè twèndè tukesè
atu, nudi bamanyè’s, nè ùtàngidila pamutù pàà tùnetè twèndè
tukesè atu tùvwà tumulembèlèle pa matàma atu. Ke yêyè nè:

“Èè, yêyè kàyì Mwanèètù Branham to!” Ke kujuukayè kuulu,
nè kulwa kungeela mu citupà, nè kulwa kuntuuta tuumapi
paanyimà. Kwambilayè mwanèndè wa balùmè, kwamba nè:
“Nda ùkatùkèbèlè ndambù, ndambù wa crêmè wa nyònga.”
Tuvwa biimànemwaba awu. “Udimuswè dikopo dyà kàfê anyì?”
140 Mêmè nè: “To, mukalenge. Ndi mufwànyìne kuyiikilangana
neebè too nè muwàcyòka, bu bôbò mwà kumpèèsha dikopo dyà
kàfê.” Mêmè nè: “Kàdi kàmbìndulula’s.” Mêmè nè: “Nêngàngatè
ànu ndambù wa crême.”
141 Pa nànku, twêtù kwangata ndambù wa crême kuntwaku.
Nènku—nènku’s bânà bàà bakàjì bàvwa muntwamu, nè
bikwàbò, mu màkàjiinyì amu, ke twêtù kusòmbela panshì
kàdi kwenza bwobùmwè bukesè ku nyùngulukilu wa crême
awu’s.
142 Yêyè nè: “Mwanèètù Branham, ndi—ndi muswè
nkwambìlèku cintu kampàndà.” Yêyè nè: “Ndi—ndi nè
mwoyi mukwàcìdìle bwà kulondela bakwàbò bantu.” Twêtù
kudìtwa mu kuyiikila bwà Mukalenge nè bwîmpè Bwèndè. Ke
mukùlumpè awu kwasa mwadi, nè binsònjì bìmupwekela pa
matàma, è kwambayè nè: “Ndi—ndi muswè nkulondèlèku cintu
kampàndà.” Yêyè nè: “Bìdi—bìdi mwà kumwèka byà pabwàbì
kûdì—kûdì,” yêyè nè, “kàdi ndi ngììtabuuja nè muntu bu wêwè
udi mufwànyìne kucyùmvwa.”

Mêmè nè: “Èè, ambààku, mwanèètù. Ncinyì ciinè?”
143 Yêyè nè: “Mu cikondo cyà lukòta amu,” yêyè nè, “mwanàànyì
wa balùme wa mvyà wàwa ùcìvwa ànu nsongààlùmè wetù
wa menemene ewu.” Ke yêyè nè: “Tuvwa mwab’ewu mu—mu
mudimu ewu dîbà adi,” ke yêyè nè, “kàdi bantu bàvwa bapèlè nè
kabàyì nè cintu nànsha cìmwè cyà kudyà to. Nènku bwà kupeta
byà disùmba, bwà kupeta bwanga anyì cintu kampàndà, byàkadi
bìkèngela bwà kuyabò kiimana mu mulongo.”
144 Nè bààbûngì bàà kunùdì mbavùlùke aci. Bushùwà’s, nudi
bavùlùke. Kwimana ku mulongo, bwà kukwitabilabò kakesè
kùdì ditùnga, bwà wêwè kumòna mwà kupeta miinè manga aa,
anyì kupeta cintu kampàndà cyà didyà.
145 Ke yêyè nè: “Mvwa musòmbe kaaba aka, dîngà ditùkù,
munkacì mwà kubala Bible wanyì, nè, nè,” yêyè nè, “muntu
kampàndà kubwelayè mu ciibi amu. Kè mwanàànyì wa balùme
kujuukila kuulu, mwikàle nsòngààlùme, kuyayè kumpàlà aku.”
Ke yêyè nè: “Mêmè kumuumvwa wàmba nè: ‘To, katwèna mwà
kucyènza to.’”
146 Ke yêyè nè: “Mêmè kutèèleja nè ntèmà. Mêmè kutèèka Dîyì
dyànyì paanshì è kutèèleja nè ntèmà. Ke muntu awu kwambayè
nè: ‘Mukalenge,’ mwàkambàye, ‘mukàjàànyì’s ùdi nè butekète
wàmba kudìshìnda.’” Nènku pààkatàngilàye, kwambayè nè
wàkamòna mukàjì awu pabwîpì nè kulela mwânà; babàka

batekète abu. Ke nsongààlùmè awu kumwambilayè nè: “Yêyè nè:
‘Ndi—ndi—ndi mwimànemumulongo awumwaba awu,’ yêyè nè,
‘kaa, ntàntà wa mìsèèsù yìbìdì’s.’ Ke yêyè nè: ‘Mukàjàànyì kêna
mwà kushààlakù mwimàne kàbìdì ntàntà mule to.’ Yêyè nè: ‘Ndi
ndìkonka…Ndi nè kabèji kàà bwanga kàà kùdì ngàngàbukà,
ùdi nè cyà kupeta bwanga abu, dyàkàmwè.’ Yêyè nè: ‘Udi mwà
kukùùja, nènku dîbà adi nênye nendè kumbèlu, nè pashììshe
nênye kiimana ku mulongo aku anyì? Mêmè—nêmpetè—bukenji
bwà kubùsùmba. Bu wêwè mwà kuswa…’
147 “Nènku mwânà wa balùme awu, nsongààlùmè awu
kwambayè nè: ‘Mukalenge, aci’s ncibèngàngàne nè tunungu
kaaba aka. Twêtù, katwènakù mwà kwenza nànku to.’
148 “Yêyè nè: ‘Èè, ncìvwa mumanyè to.’ Yêyè nè: ‘Twasàkidila,
wa manza tèntè, mwanàànyì wa balùme,’ kukùdimukayè bwà
kuumuka.”
149 Ke yêyè nè, mmwenzè ànu nè ǎsè lwendu anyì, muntu
kampàndà kumwambila, munda—munda mwà mwoyi wèndè,
kwambayè nè: “Yòzefù nè Màriyà bààkabàbèngela, musangu
kampàndà, bôbò pààbò.”
150 Ke yêyè nè: “Mêmè kujuuka kwamba nè: ‘Indìlà, mwanàànyì!
Anjì indìlà kakesè!’” Ke yêyè nè: “Mulùmyànà awu kwimanayè.
Ke mêmè kuya kangata kabèjì kàà bwanga aku, nè kwalukila
paanyimà apu nè kukùùja; pàvwàye mwindilè, kacya wàpya
mukàjèndè ku cyanza. Kàdi’s yêyè ùvwa mucyòke bikolè, mu
mùshindù wà nè ùvwa ànu kacya wàmweyemena pa dikaaya.”
151 Ke yêyè nè: “Mêmè kupàtuka pambèlu apu, ke mêmè…”
Yêyè nè: “Ùmfwìlèku luse bwà mûndì nè cyà kwenza cintu eci,
mukalenge.”

Yêyè nè: “Aci Ncîmpè.”
152 “Ùvwa mwinàmìje mutù wèndè, kàdi mwolòle cyanza.”
Nènku pààkatèèkàye bwanga mu cyanza cyèndè, kwambayè
nè: “Mwanèètù Branham, ngâkamòna Yesù.” Yêyè nè: “Mêmè
kubùtèèka ànu mu cyanza Cyèndè mene.” Yêyè nè: “Mwanèètù
Branham, s’ke Yêyè awu, ànu menemene mùshindù wùdì fòtô
ùleeja.” Ke yêyè nè: “Ncìvwa—ncìvwa mwà kwakula to. Ke
muntu awu kukùdimuka è kuumuka mu nzùbu amu.”

Yêyè nè: “Udi witabuuja aci anyì, Mwanèètù Branham?”
153 Mêmè nè: “Ndi ncììtabuuja nè byônsò bìdì munda mwànyì.
Cyà bushùwà.”
154 Martin Munsantu wa ku Tours, ní nukààdikù babale bwà
Martin Munsantu, yêyè ùvwa mùsàlaayi. Nè yêyè ùvwa—yêyè
ùvwa wendè…wènda ùlonda dikàsà dyà tatwěndè. Ùvwa
misangu yônsò ànu ùmvwa dibììkila dyà kùdì Nzambì. Cìkòlà,
ngèèla meeji nè, bantu bàà kwàbò kabàvwa batèndeleedi bàà
menemene to. Nènku dîngà ditùkù ùvwa ùlwa…

155 Cìvwa mmu muvù wà mashìka mubì, mùdì bwalu-bulonda
bwàmba. Nènku yêyè ùvwa…Kùvwa mulòmbyanganyi wa kàà
pa luse mulààle ku ciibi cyà lupangu aku, nènku ùvwa ùminyina
nè mashìka wàmba kufwà; nè bantu bààbûngì, bàvwà mwà
kwikala badììshe muntu mununu awu, anyì bamupèèshe bìmwè
bilàmbà…Ùvwa ùdila mwadi, kacya wèla cyanza cyèndè
muulu. Ànumuntumukùlàkàjewamyedi, wamanyaanùmulààle
ku ciibi cyà cimenga. Nè mwikàle wàmba nè: “Nkwàcìshèku,
muntu kampàndà. Ndi—ndi mfwa nè mashìka. Dilòòlò edi
nêmfwè. Muntu kampàndà àmpèèshèku civwàlù.”
156 Martin Munsantu ùkaavwa mumanè kufìla byônsò bìvwàye
naabì abi, mwabànye. Yêyè, ànu bu mùsàlaayì, ùvwa mulwàte
nkooci pambidi. Kwimanayè ku luseke kampàndà, nè kutàngila
nè kumòna nè muntu kampàndà ní kêna mufwànyìne kucyènza.
Bantu bàvwa bàlwa bàya, kàdi muntu nànsha umwe kàvwakù
mufwànyìne kumukwàcisha to.
157 Pashììshe kuseemenayè mwaba awu, nè kutàngilayè muntu
mununu awu. Kumumvwilayè luse. Kuvùlayè nkooci wendè
sungasunga, kàdi kwangata mwelè wèndè wà mvità awu
nè kumupanda pankacì. Kudìjìngilayè cipese cyèndè aci pa
makaaya, kwangata cikwàbò cipese kujìngila mukùlàkàji
mulombyanganyi wa kàà pa luse awu, bwà wàmòna mwà
kupànduka mu bufùku abu, kukwata njila kuya.
158 Bantu kumuseka, bàmba nè: “Mmùsàlaayi kaayì wa
mmwènekelu wa bilèlè ewu’s, mulwàte ànu cipese cyà nkooci
pambidi.”
159 Dilòòlò adi, pàvwàye mulààle mu bulààlù apu,
kutabulukayè. Muntu kampànda ùvwa mubwelè mu cibambalu
amu. Kutàngilaye, kàdi’s Yesù nyǎwù mwimàne mu cibambalu
amu nè cipese cyà cilàmbà cyà kale aci cìvwa cimujìngìle. Yêyè
kumanyina ku ciinè aci.
160 Yêyè ùvwamuntu, Martin Munsantu awu, ùvwa umwewa ku
bantu bàvwà bàlwangana mvità kale wàwa abu, bwà Diitabuuja
dyàkafìdiibwà kùdì bansantu musangu wùmwèpelè cyendèlèèlè.
Ùvwa witabuuja bishìmà byà Nzambì. Ùvwa wìtabuuja
dyakula dyà mu myakulu. Ùvwa wìtabuuja mu Dipungila
dyônsò dyàkafùndiibwà kùdì bàpostòlò adi. Wàkacììtabuuja
nè kuDìlwangeena mvità, mu matùkù èndè ônsò à mwoyi, nè
Nzambì kwenzaYè bishìmà. Ùvwa mumanyè, pààkamònàye
mulòmbyanganyi wa kàà pa luse awu mujìngila mu cipese
cyà cilàmbà cyà nkooci wendè sungasunga, bwà nè Dîyì dyà
Nzambì dyàkuula nè: “Mu mùshindù wunùdì benzèle bakesè
bàà ku bôbò aba awu, bânà Bàànyì bakesè aba, Mêmè ngunùdì
bacyěnzèle.”

Wêwè udi wamba nè: “Muntu awu kî mmucìmòne to.”
161 Ndi ngèèla meeji nè yêyè wàkacìmòna. Ndi ngèèla meeji
nè ùdi naacì. Ndi ngèèla meeji nè cìdikù. Ndi ngèèla meeji nè

ùvwa n’Yesù wâkatàngilayè awu. Cìvwa ndibuulula dyà Nzambì
dimwènèshììbwe, bwalu yêyè wàkakùmbaja.
162 Nwênù bàdì bààkula bwà cidìka, kùlwalwa cikwàbò.
“Pààbììka bafwè mu Kilistò, nè twêtù bàdì nè mwoyi
netùshintulukè, mu katancì kakesè, mu mubùnyì wà dîsù,
bwà kwambwibwa pàmwè bwà kutuutakeena Nendè mu
mpeepèlè.” Èyowà.
163 Kaa, mùshindù mwinè wùdì Nzambì ùshààla mukwàte
ku Dîyì Dyèndè mu cikondo cyà mamanya à mu mutù eci’s
wè! Mùshindù mwinè wùdìYe umweumwe awu makèèlèlà,
leelù, too nè kashidi’s wè! Mùshindù mwinè wùcìdìYe ànu
mwà kujingulula meeji à mwoyi wà muntu’s wè! Mùshindù
mwinè wùcìdìYe ànu mwà kushintulula muntu’s wè! Nè
mùshindù wùcìdìYe mwà kushààla mukwàte ku dîyì dyônsò
dyàkalayàye mu ditùkù edi’s wè! Yêyè ùdi umweumwe awu
makèèlèlà, leelù, too nè kashidi! Mùshindù mwinè wùcìdìYe
ànu mwà kumwènesha nè kubàfikisha ku dikwàta fòtô wa
Dikunji dyà Kapyà dìmwèdìmwè dyàkalondà Izàlèèlà adi,
dìmwèdìmwè dyàkadì nè Mukalenge Yesù Adi, dìmwèdìmwè
dyàkadì kuntwaku nè Shawùlà mu njila Adi, dìmwèdìmwè
dyàkabwelà nè kusùngila Peetèlò kumupàtula mu bùlokò Adi’s!
Mwanjèlò umwèumwè wa Nzambì awu ùdi kaaba aka dilòòlò
edi, nè munkacì mwà kwenza cintu cìmwècìmwè cyàkenzàDi
pàvwàDi pa buloba apa dimwènèshììbwe mu mubidi wà buntu.
Bwà cinyì? Yêyè ùdi umwèumwè awu makèèlèlà, leelù, too nè
kashidi.
164 Nudi nwitabuuja cidìkà anyì? Mêmè ndi ngììtabuuja nè
Nzambì ùdi ùjinga bwà bantu kwitabuujabò cidìkà. Ndi
mupìcìshe dîbà bikolè. Ngèèla meeji nè ncifwànyìne kwikala
cidìkà mwab’ewu mene. Amen. Ndi ngììtabuuja nè Nzambì
mmuswè nè ùjinga kwangata bantu Bèndè nè kuDìleeja. Bu Yêyè
ànu mwà kupeta mulùme anyì mukàjì, mwânà wa balùme anyì
wa bakàjì, bwà kulekela meeji àbò sungasunga, nè kulwamwena
bùlokò Wendè nè kuMwitabuuja.
165 Yêyè ùdi Dîyì Dyèndè. “Ku cibangidilu kwàkadi Dîyì, nè
Dîyì dyàkadi nè Nzambì, nè Dîyì dyàkadi Nzambì. Nè Dîyì
dyàkavwijiibwa mubidi nè dyàkasòmbela munkacì mwètù.”
166 Nènku mpindyewu Yêyè ùdi munda mwèbè, ditèkemena dyà
Butùmbi, umwèumwè awu makèèlèlà, leelù, too nè kashidi.
Wàkamba, mu Yone Munsantu 14.12 nè: “Ewu udi ungiitabuuja
Mêmè, byenzedi bîNdì ngènza yêyè neàbyěnzè pèndè.”
167 Yêyè wàkalaya, mu Luukà Munsantu, nè: “ànu mwàkadìbi
mumatùkù à Sodomà,” pàvwà Èkèleezìyà musungula, musùmbà
wàAbraham,mufwànyìne kwakidila cimanyinu bu cyàkaakidila
Abraham aci, nè musùmbà wà Lotà mufwànyìne kwakidila
cimanyinu bu cyàkaakidila Lotà aci’s.

168 Ncintu cyà pabwàcì menemene cyà mutùvwà bapetè
balongolodi banène bônsò aba, bàà Luther nè Wesley, kàdi
kacya katùtukù bapetè muntu kuntwaku nè dînà dìjika nè h-
a-m, mùsànjeelà mutùmina bàà pa buloba to. G-r-a-h-a-m,
aci’s mmàleetà àsambòmbò. A-b-r-a-h-a-m aci’s ke Abraham.
Tuvwa bapete ba Moody, ba Sankey, Finney, nè Knox, Calvin,
kàdi kacyapù bwà ham to, “taatù wa matùnga.” Tudi nè umwe
mpindyewu. Aci’s ncidìkà. Nuvwakù bamanyè nànku anyì?
[Disangisha dìdi dyàmba nè: “Amen.”—Muf.] Kàdi tàngilààyi,
ùdi munkacì mwà kwenza ànu menemene, ùbàbììkila bwà
kupàtukabò mu Sodomà.
169 Kàdi, vùlukààyi nè, Abrahamùvwa nèmùsànjeela kuntwaku
mutùmina kasùmbù kèndè aku, yêyè pèndè. Amen. Nènku
ncimanyinu cyà mùshindù kaayì cyàkenzàYe, nè nyimà
Wendè mukoma ku ntentà aku? Yêyè nè: “Nênkumwènèkèlè
bilondèshìle cikondo cyà mulayì Wànyì, bilondèshìle cikondo
cyà mwoyi.” Ke Yêyè nè: “Mukàjèèbè Sarah awu, ùdi penyì?”
170 Yêyè nè: “Ùdi mu ntentà, paanyimà Pèèbè apu.” Nènku
pààkambàye cyôcì aci apu, Sarah kudìsekelayè mundamunda.
171 Yêyè nè: “Bwà cinyì Sarah wàsekì, wàmba nè: ‘Bintu ebi
kabyèna mwà kwenzeka’?” Nwamònu anyì?
172 Yesù wàkamba nè: “Ànu mwàkadìbi mu matùkù à Lotà,
ke mwìkalàbi kàbìdì ku dilwa dyà Mwânà wa muntu, byenzedi
bîndì Mêmè ngènza!” Dîyì dyà Nzambì dyàkalwa nànku.
“Nwênù bashààle munda Mwànyì, Mêyì Àànyì mashààle
munda mwènù, nùlombè cyônsò cinùdì baswè aci, nènku
necìmwèneshiibwè kunùdì.” Cidìkà, bwà kumòna mulayì wà
Nzambì…mulayì wà Nzambì, wùdì mufìla kukaadi bidimu
binunu bìbìdì, kàdi nsòmbelu wa bùkàlàngà wa èkèleezìyà
mmupulùmùne bantu mubàlalùle bikolè. Kàdi munkacì mwà
byônsò abi, Nzambì ùdi ùpweka buludì nè ùtaayisha Dîyì adi
cyàkàbìdì mu èkèleezìyà Wendè, ànu menemene. Ncidìkà. Nudi
nuMwitabuuja anyì?

Tùsambilààyi.
173 Kwôkò bantu mwab’ewu, dilòòlò edi, bàdì baswè kumòna
cidìkà cìnwènzekela, nè kushintulula mwoyi wèbè kuwùmusha
ku bupidyà, kuwùtùma ku diitabuuja mu Nzambì, nudikù
mwà kwela byanza byènù muulu, kwamba nè: “Mukalenge,
wamvùlukakù, wamvùlukakù.” Nzambì àkubènèshè. Kaa, anjì
tàngilààyi ànu byanza’s!
174 Taatù wa mu Dyulu, kùdi byanza bûngì cyanàànà,
Ncyêna mufwànyìne kwikala mukùmbàne bwà kwamba nè
“Nzambì àkubènèshè,” kùdi muntu nè muntu to, kàdi Wêwè
udi mubàmanyè bônsò. Shintùlùla ngeelèlù wabò wa meeji,
Mukalenge. Kaa, lekèlà cyènzekèku, cidìkà. Bàtu misangu yônsò
bu bakònàme. Mbiitàbùùje nànkunànku, pàmwǎpa. Pàmwǎpa
bàmwè bàà ku bôbò mene bàtu bàà mu èkèleezìyà, kàdi nànsha

nànku kacya kabàtukù bânjì kutuutakeena nè cikondo aci
cìvwàbo nè budìshikaminyi bwà kumutù kwà byônsò abu to,
biitàbùùje, nè bamanyè nè cìvwa Nzambì mulaye, Nzambì uvwa
nè bukolè bwà kucyènza. Pèètu, tudi tujìkula mutùdì dimiinu
dyà Abraham, yêyè kààkatènkakanakù ku mulayì wà Nzambì
ku bupidyà to, kàdi ùvwa nè dikàndà, ùfìla butùmbì kùdì
Nzambì. Mpindyewu, Taatù Nzambì, ndi nKulòmba, mu Dînà
dyà Yesù, bwà kwikalakù naabò luse.
175 Éyì Nzambì wa yààyà, pwekà munkacì mwètù, dilòòlò
edi, dìnyùkùshekù pambidi pèètù nè ùtùleejeku nè Wêwè
ucìdi ànu Nzambì wa bishìmà. Enza cidìkà, Mukalenge, nè
uleejè nè Dîyì Dyèbè dìcìdi ànu mwà kujingulula meeji nè
mapàngadika à mu mwoyi. Wêwè ucìdi ànu Yêyè umwèumwè
wâkamwèneshiibwa kuntwaku awu, wâkabììkila Abraham nè
Elohim awu, Mukalenge Nzambì, Mufùki, Udi Mukùmbàne mu
Byônsò awu, Udi wìkalakù Nkààyendè awu. Éyì Nzambì, Wêwè
ucìdi ànu Nzambì wa Cyendèlèèlè, umweumwe awu makèèlèlà,
leelù, too nè kashidi awu, nè Mashi à Mwânà Webè mmajidìle
Èkèleezìyà nè maMukezùle. Bwà nè, Dîyì adi, kaa, bu bôbò
ànu mwà kwikala baDyǎngàte kabàyì basakìdìle twìtabààyi to,
Mukalenge!
176 Kàdi, mpindyewu, Yêyè wàkamba nè: “Mêmè ndi Mwonji
wà mvinyò, nwênù nudi matàmbà. Ditàmbà ke dìdì dikwàma
bimuma byà mvinyò; bwalu mwoyi wà mucì wà mvinyò, wà
ditàmbà, wùdi wùfùmina ku mwonji wà mvinyò.” Mùshindù
mwinè wutùdì tuKusàkidila bwà cyôcì eci’s, Mukalenge!
Mùshindù mwinè wùdìbi bipwàngàne’s wè!
177 Nènku mu ditùkù edi dyà bupidyà nè miitabuuja à
màjìmbu, nè—nè twìtabààyi yà mìshindù yônsò, kàdi Wêwè udi
Nzambì umwèumwè wâkiimanyika dîbà bwà Yoshùwà awu. Udi
umwèumwè Awu uvwa pa dikombo dyàkoololà Môsà pa mbû
adi. Wêwè udi umwèumwè uvwa mwà kubììkila nkùsù, nkùpà,
ndìmbà, cyônsò cìvwàku aci, mukana mwàMôsà Awu. Wêwè udi
Nzambì umweumwe uvwa mwà kutèèka mvùla mu maulu awu.
Udi umwèumwè uvwa nè cyà kulokesha kapyà mu maulu Awu.
Wêwè udi umwèumwè awu makèèlèlà, leelù, too nè kashidi.
178 Éyì Mukalenge Nzambì, tùleejèku butùmbì Bwèbè, dilòòlò
edi, ku disùngila nè dyuja muntu yônsò udi mwelè cyanza
cyèndè muulu awu. Enzàku nànku, Mukalenge. Swâkù bwà
kacììkadi ànu dikwàbò disambila dyà dyumàkàne dyôdì diine to.
Swâkù bwà kacììkadikù ànu mùshindù mukwàbò muumàkàne
wôwò mwinè wa dijuula dyà cyanza cyètù kuulu, ku bwenzeji
kampàndà bukesè bwà—bwà cintu kampàndà nànsha. Kàdi
swâkù bwà cìfuminè mu ndòndò wa mwoyi wàbò, bwà bantu
kwelabò mbìlà mikolè, “Éyì Mukalenge Nzambì, fùkaaku
munda mwànyì diitabuuja dìdì mwà kuKwitabuuja nè dìdì
mwà kwitaba Dîyì dyônsò, nè kutwà amen, ku mulayì nè

mulayì wônsò.” Enzàku nànku, Taatù. Ndi ncìlàmbula Kûdì
mpindyewu, mu Dînà dyà Yesù Kilistò. Amen.
179 Èyo, tudi dîbà dikùmi jaajaaja. Kabyèna bìkèngela bwà
twêtù kwenza mulongo wà babèèdì mwab’ewu to. Tudi mwà
kucyènzela mwab’awu. Nudi nucììtabuuja anyì?
180 Mbanganyì mwab’ewu bàdì bììtabuuja nè Yêyè ùdi
umwèumwè awu makèèlèlà, leelù, too nè kashidi, bàdì
biitabuuja nè mukàjì mutekète wâkalenga civwàlù Cyèndè
nè munu wèndè awu dîbà adi, Yêyè ùvwa—Yêyè ùvwa wa
mubidi, wàkalenga civwàlù Cyèndè. Ke cidìkà ncyôcì aci.
Kàvwa mwà kucyùmvwa to, kàdi kukùdimukaYè nè kwamba
nè: “WâNdengì awu nganyì?” Nè kàvwa mwà kudìsokoka to.
Nènku kulondaYè bwà ntàtù yèndè, nè diitabuuja dyèndè
kumwondopadì.
181 Nè Bible ùdi wàmba, leelù ewu, mu Ebèlù, nè: “Yêyè
m’Mwakwidi Munène udi mwà kulengiibwa kùdì dyumvwa
dyà mateketa ètù.” Mbabèèdi bûngì kaayi bàdì bììtabuuja
nànku? Elààyi byanza muulu. Èyo, nwênù cǐtàbùùjaayi, kàdi
tùmonààyibì mpindyewu ní mbulelèlà.
182 Wêwè udi wamba nè: “Mwanèètù Branham, aci cìdi cìlwa
bìshi?” Kwitabuuja Dîyì ànu mùshindù wùdìDi difùndììbwe
awu. Kwangaciku byambàmbà kampàndà to, cìdì mulùmyànà
kampàndà wàmba nè Cìdi mùshindù kampàndà to, nè
mulùmyànà kampàndà wàmba nè Cìdi mùshindù kansanga
awu. Udi uDììtabuuja ànu mùshindù wùdìDi difùndììbwe awu.
183 Pììkalàbi bìkèngela bwà Yêyè kukulumbulwishila ku
mùshindù wùdìDi difùndììbwe awu, dîbà adi bwà cinyì
kwangata dyumvwija dyà muntu mukwàbò bwà Cyôcì aci,
bwalu mùshindù awu ngwìkalàci mwà kulumbulwishiibwa.
Ànu Aci, Ke cipiminu Cyèndè ncyôcì aci. Yêyè mmutàbàlèèle
Dîyì Dyèndè. Kakwèna cintu cibì nànsha cìmwè mu cyôcì aci to.
Aci’s ke Dîyì menemene. Ku Aci’s ke kutwàlumbulwishiibwà,
nku Eci, n’Dîyì dyà Nzambì.
184 “Nènku nwênù bashààle munda Mwànyì,” ke diitabuuja
ndyôdì adi, “Dîyì Dyànyì dishààle munda mwènù,” bwalu Yêyè
ùdi Dîyì, “dîbà adi lòmbaayi cinùdì baswè aci.”
185 Mpindyewu wêwè lengà civwàlù Cyèndè, wamba nè:
“Mukalenge Yesù, ndi ngììtabuuja nè mwoyi wànyì wônsò nè
tudi nè mwoyi mu matùkù à ndekeelu. Ndi ngììtabuuja nè Wêwè
udi Nzambì umwèumwèwâkenza bishìmà byônsò bìdì mpaasàtà
wetù mutùleeje ebi, dilòòlò edi, mu Dîyì. Ndi ngììtabuuja
nè Wêwè udi Mwakwidi Munène. Mukalenge, swâkù ndengè
civwàlu Cyèbè. Dîbà adi Wêwè wàkwila kùdì mwanèètù ewu,
nè—nè ùdi wàmba mÛdì wàkwila kùdìye. Nènku, dîbà adi, yêyè
kî mmummanyè to, kàdi Wêwè udi mummanyè.” Nè pashììshe
kumòna Yêyè ní kî n’Nzambì umwèumwè wa bishìmà awu,

nènku kùdì cidìkà kàbìdì, cintu kampàndà cyà kacìyì kukeba
cìdì muntu kàyì mwà kujingulula nè kulonda.
186 Nenùciitàbùùje anyì? Yêyè mucyěnzè, dîbà adi tudi tumanya
nè necììkalè cidìkà. Ncyà bushùwà anyì? Mvwa nè cyà kwenza
mulongo wà babèèdì; mvwa mutàmbe kwangaciibwe pa bwalu
abu mu mùshindù wà mêmè—mêmè—mêmè muyè kule naacì,
kàdi’s dîbà dìkaadi ànu dimanè kuya. Nudi nwitabuuja.
Tùbangilààyi lwà ku…Ncyêna mwà…
187 Bìkèngela nnùtàpùlùlè. Tùbangilààyi ku elu luseke. Muntu
kampàndà mu nùnku. Mbanganyì lwà mwab’ewu bàdì bamanyè
nè mêmè ncyêna munùmanyè anyì mumanyè kantu nànsha
kàmwè pa bìdì bìnùtàngila, elààyi byanza byènù muulu; nè nudi
nusaama, nudi bamanyè nè nudi baswè kulòmba Nzambì anyì?
Èyo.
188 Bàmwè bàà kunùdì bììtabuujè, angàta wêwè ànu—ànu eci
nè mwoyi wèbè wônsò. “Mukalenge Yesù, umweumwe awu
makèèlèlà, leelù, too nè kashidi! Lekèlàku bwà nKulenge,
Mukalenge. Diitabuuja dyànyì dìdi munkacì mwà kulwa kÛdì
kwàka ku dyàbalùmè dyà Nzambì, musòmbe mu Bunêmè
bunène. Nè Nyumà Mwîmpè Webè, uvwa munda Mwèbè awu,
ùdi kaaba aka dilòòlò edi. Ndekèlèku ànu ndengè, ku diitabuuja,
Mukalenge.” Dîbà adi mònaayi Yêyè ní ùcìdi ànu mfùkyamukèlè
wa cidìkà, bwà kufikisha bintu ku dyenzeka bìdì kakùyì mpatà
kabìyì bimanyìke to. Ikala wêwè ànu nè kaneemu kààbûngì.
189 Apa, nudi numòna eci apa mene anyì? Inǎbànzà wa
bafììke udi musòmbe lwà paanyimà apa ewu. Mmutàcìshììbwe
kùdì dìsaamà dyà twonyi. Mmufùme ku dipandiibwa. Ncyêna
mumanyè inǎbànzà ewu to.
190 Ndi mwenyi kûdì. Ncyà bushùwà anyì, inǎbànzà? Kàdi
aci’s ncilelèlà, kî mmwômò anyì? Udi witabuuja nè Nzambì
umwèumwè uvwa mwà kwambila mukàjì mutekète wâkalenga
civwàlùCyèndè kuntu kwàka awu, nè—nè ku luseke lukwàbò lwà
dijiba, udi witabuuja nè n’Nzambì umwèumwè awu anyì? Kwêna
mufwànyìne kundenga to, mu mubidi emu, udi mumanyè’s.
Pa nànku nêngììkalè ànu…Kàdi ncyêna mukumanyè to. Pa
nànku kùdi Mwakwidi Munène, bwalu Yêyè wàkamba nè Yêyè
ùvwa Mwakwidi Munène. Ncyà bushùwà anyì? Nè wêwè udi
ucììtabuuja. Paùvwàmwaba awu usambila bwà nè cììkale wêwè,
cintu kampàndà ncikulengè, nè dyàkàmwè mêmè kucìtèèla’s.
Ncyà bushùwà anyì? Èyo.
191 Dipandiibwa edi dyûvwàmupìcìle kî ndimwèneke bu dyèndè
bîmpè nànsha. Kàbìdì, kwêna wenda umvwa bîmpè to, nè udi
udìtàcisha bwà bwalu abu. Nènku udi mulwè kaaba aka dilòòlò
edi bwà kiipàcìlà kàmwèkàmwè aku. Bu Mukalenge Yesù mwà
kunsokolwela nè wêwè udi nganyì, bu mwàkenzelàYe Simonà
uvwa mulwè awu, udikù mufwànyìne kwitabuuja nè mêmè ndi
mupròfetà Wendè, musadidi Wendè anyì? Udi witabuuja nànku

anyì? Mandamu Pigrum. Ncyà bushùwà. Mpindyewu wêwè
witabuuja nè mwoyi wèbè wônsò, ndààku kumbèlu nè ùsàngalè.
Neǔmvwè bîmpè bwalu diitabuuja dyèbè ndìdì dìkusàngaja.
192 Udi witabuuja nè mwoyi wèbè wônsò anyì? Twâmbè bìshi
bwà elu luseke lùdì kaaba aka, mwaba kampàndà, muntu
kampàndà ùdi wìtabuuja anyì?
193 Muntu mulùme kampàndà musòmbe lwà mwab’ewu ku
ndekeelu eku, ùdi ùsaama mêsù èndè. Ncyêna mumanyè
ní mmumanyè…Èyowà, yêyè’s mmumpyè mpindyewu. Ùdi
ùmvwa Nyumà. Èyowà, nudikù mwà kumòna Bukênkè abu
kumutù kwà muntu awu anyì? Mukalenge Otis, ke dînà dyèbè
adi’s. Mêmè ndi mwenyi ànu wetù wa menemene ewu kûdì,
kàdi udi udìtàcisha bwà mêsù èbè awu. Kilistò ùdi ùkusàngaja,
diitabuuja dyèbè adi.
194 Mpindyewu konkààyi muntu awu ní nkààdikù mumumòne,
mumanyè kantu nànsha kàmwè pa bwalu bwèndè, anyì mukàjì
ewu, anyì ní mpenyì pônsò pàdìci. Ke cidìkà ncyôcì aci. Nudi
nwitabuuja nànku anyì? Yêyè ùdi umweumwe awu makèèlèlà,
leelù. Yêyè wàkalaya nè: “Byenzedi bîNdì ngènza, nenùbyěnzè
pèènù.”Mùshindù awu ke wàkaDìmanyishàYe nè ùvwaMaasìyà.
Ncyà bushùwà anyì? Èè, Yêyè ùdi umweumwe awu makèèlèlà,
leelù, too nè kashidi. Nè nwênù’s nudi bamanyè nè kabyèna mwà
kwikala mêmè to. Mêmè ncyêna Maasìyà to. Ndi ànu muntu
wetù ewu, mwanèènù wa balùme. Kàdi’s n’Nyumà Mwîmpè
kaaba aka, ke Maasìyà awu’s. Ke Mulombodi nyêyè awu. Yêyè
ke Udi mumanyè. Mêmè ncyêna mumanyè bantu abu to; bôbò’s
mbamanyè nànku.
195 Apa, ndi muswè kunùleeja. Nyěwù kùdì mukàjì wa bafììke
musòmbe ànu lwà kuulu kwaka lwà ku luseke, lwà kuntu kwaka,
ùsaama dìsaama dyà kamina-bidyà. Udi witabuuja nè Nzambì
ùdi mwà kungambila nè wêwè udi nganyì anyì? Màndàmù Kelly.
[Mwanèètù wa bakàjì awu ùdi wela lubìlà nè: “Mmêmè!”—Muf.]
Ncyà bushùwà. Èyo.
196 Udi witabuuja nè mwoyi wèbè wônsò anyì?
197 Mukalenge Swanson udi lwà paanyimà pààpa wàwa, nè
dìsaamà dyà mutù wùnyùnguluka, udi witabuuja nè Nzambì
ùdi mwà kukusangaja anyì? Wêwè mucǐtàbùùje nè mwoyi wèbè
wônsò’s! Èyo, udi mwà kucìpeta. Nzambì ùdi ùkusàngaja.
198 Nudi nucììtabuuja anyì? Mêmè ncyêna mumanyè bantu abu
to. Bàkonkààyi ní ndi mubàmanyè. Aci’s ncidìkà.
199 Indìlaayi kakesè. Bukênkè ebu mbwôbù ebu, Bùdi bwimàne
kumutù kwà mukàjì kampàndà. Ndi mumanyè nè yêyè ùdi
nganyì. Mmusòmbe ànu mwab’ewu mene. Kùdìtacishi to,
Mandamu Collins, lekèlà kudìtàcisha bwà bwalu abu, bìdi
bìkusaamisha. Byônsò abi nebìjikè ànu bîmpè. Nzambì ngudi
ulombola. Mpindyewu, ndi mumanyèmukàjì awu. Ndi mumanyè
nè yêyè awu n’nganyì. Ngwa kwinshì mu Indiana mwàmwa,

anyì wa mu Kentucky. Ndi mumumanyè. Bàyendè udi mwaba
awu, ncidimba cyà èkèleezìyà wanyì, yêyè ùdi—yêyè mmulami
kuntwaku, muntu wa maalu mîmpè. Kàdi’s ke Bukênkè abu
mbwôbù abu. Kanwènakù nuBùmòna ànu lwà kumutù kwèndè
aku anyì? Mmutàcìshììbwe, ùdi ùsaama, nè mmubìndùlùke bwà
cintu kampàndà cìdìye kàyì mumanyè nè ncyà dyenza anyì kî
ncyà dyenza. Vùlukà ànu nè, lekèlà didìtàcisha, mwanèètù wa
bakàjì, nebyendè ànu bîmpè. Yêyè mmumanyè byônsò pa bwalu
abu. Yêyè neàlombolè buwêwè ànumwà kuMulekela ùlombola’s.
200 Amen! Umweumwe awu makèèlèlà, leelù, too nè kashidi,
Yêyè’s ncidìkà! Tudi nè kusàkidila bwà bwalu abu. Nudi
nucììtabuuja anyì?
201 Dîbà adi juukilà kuulu ùciitàbè, nè wambè nè: “Mukalenge
Nzambì, ndi ndwa Kûdì mu Dînà dyà Yesù Kilistò, enzàku mu
mêmè emu, nè twàla butùmbi nè mabènesha Èbè nè bukolè
pambidi pàànyì. Lekèlàku kùlwe cidìka kampàndà mu mwoyi
wànyì ànu mpindyewu. Ndi ngììtabuuja. Ndi ngììtabuuja.” Nè
mwoyi wèbè wônsò, cǐtàbùùjè.
202 Elààyi byanza byènù muulu panùcìdì nwimba musambu wà
kale ewu apu nè: “Ndi muMunangè, ndi muMunangè bwalu Yêyè
wàkannanga kumpàlà.” Bwitààyì kwîsù. Kàngaayi meeji ènù
ônsò, nè lekèlaayi ànu Yesù Kilistò àbwelè munda mwènù, nè
muntu yônsò wa kunùdì neòndopiibwè nè neûjiibwe nè Nyumà
Mwîmpè.
203 Cidìkà cìmwèpelè, dilòòlò edi, ncifwànyìnekù kulàkusha,
bìvwa bìkèngela bwà kulàkushacì mwab’ewu nè kapyà. Yesù
Kilistò ùdi kaaba aka. Nganyì udi mwà kuumvwija aci?
Konkààyi bantu aba, ndààyi kùdìbo. Nudi nè mênà àbò nè
bikwàbò, pa mukàbà wà mêyì ewu. Ndààyi, nùkabàkonkè.
Nwamònu’s, ncyênamumanyè kantu nànsha kàmwè pa bôbò abu
to. Cìdi cyènza cinyì? Nzambì, mu cikondo cyà mamanya à mu
mitù eci…
204 “Mvùla ùdi penyì mu dyulu,” mwàkambà maalu à mamanya
àmu ditùkù dyà Noà, “wùdi penyì kuulu kwàka?” Nzambì ngudi
mucìlayè! Ùdi ùlwa.
205 Mmunyì mùdì bintu ebi mwà kwenzeka? Ncyêna mumanyè
to. Nzambì ngudi mucìlayè! Yêyè ùdi umwèumwè awu
makèèlèlà, leelù, too nè kashidi. Àlèluuyàh! Cidìkà’s! Ndi
muMunangè, ndi muMunangè bwalu Yêyè wàkannanga
kumpàlà, nè mmukangule mêsù àànyì mafofomija, bwà
ngaamòna mwà kubwela nè kumòna Bwikadi Bwèndè nè
kumanya nè Yêyè ùdi kaaba aka. Amen nè amen!
206 Twělààyi ànu byanza byètù muulu cyanàànà nè
tùMukuukwìlaayi mpindyewu patùdì tuwìmba apa. Butùmbi
kùdì Nzambì’s wè! Twasàkidila kùdì Mukalenge Yesù Kilistò,
bwà bwîmpè Bwèndè nè luse Lwèndè! Nzambì ànùbènèshè. 

